
 Ndyêsè bwà kwikala mu tabernacle! Kabìvwa bindila to
bwànyì mêmè, pàànyì. Mêmè, pa kumanya ne dilòòlò edi

dìvwa butùkù bwà mèèsà à Mukalenge, ntu munange misangu
yônsò, mêmè mwikàle mu nyùngulwilu emu, bwà kulwa ku
mèèsà à Mukalenge. Bwalu cìdi…Ndi ngeela meeji ne bìvwa
bìkèngela bwà beena Kilistò bônsò kwikalabo bàzùka bwà
kwangata mèèsà à Mukalenge, bwalu Yesù wàkamba ne: “Wêwè
kùyi mudìdye to, kwêna Naanyì luseke lùmwè nànsha.” Ki
bwà cinyì, cìdi…misangu yônsò ànu dyêsè dinène dyà—dyà
kubwela mu tabernacle. Dîbà adi, dilòòlò edi, Mwanèètù Neville
mwambe ne ùvwa mudyumvwe ndambù dîyì dimupàte, ne—ne
ùvwa ujinga ne nêmvwakù bwà kwakula ne disangisha dyètù.
Ngàmwambìdì ne ndi mwà kusànka bwà kwenza nànku. Mvwa
muswè bwà kumanyisha kàbìdì ne bu…
2 Mààlabà dilòòlò kùdi disangisha dyà bantu balùme,
balubuludi, mààlabà dilòòlò, ne beena kantu-ku-byanza bàà
èkèleezìyà kaaba aka, mu cisangilu cyàbò cyà ciibidilu cyà mu
dìmwè dilòòlò ne wabò…bàdi ne dipàngadika dyà kwangata
pàmwè ne mwibaki. Ndi ngeela meeji ne nwênù bônsò nudi
bûmvwe ne dyètù—dyètù—dyètù dilòmba ndyanyìshiibwe,
nànku netwìkalè mwà kwibaka èkèleezìyà. Nànku awu aci
ncyanyìshììbwe, ne pàngǎpa bìdi mwà kutwàdija mu lumingu
elu. Èkèleezìyà ùdi utwàdija lumingu elu, ku dyànyì dimanya.
Dilòmba dyètù dìvwa dibèngììbwe, mùnu mu Jeffersonville
emu. Kàdi twêtù kuya ku Indianapolis, mbùlàmàtadi wa
ditùnga, mmutùpèèshe dyanyisha, pa nànku netùmwìbàke.
Nènku bìdi bìtwàdija, pàmwǎpa, lumingu elu. Netùmanye
bwalu ebu paanyimà pàà masangisha à mààlabà dilòòlò. Ne
pashììshe paanyimà pàà disangisha mààlabà dilòòlò, bôbò
kabàyì batwàdìje lumingu elu to, cintu kampànda cyocì
cyenzèke, mwibaki kàyi mwà kutwàdìja lumingu elu to, dîbà
adi neàtwàdije lumingu lwàlonda.
3 Kàdi ndekeelu wa lumingu lùdì lùlonda elu, dìsambòmbò
dilòòlò, mu dyàlumingu mu dìndà ne mu dyàlumingu dilòòlò,
byà lumingu lwàlondà, edi dìsambòmbò dìlwalwà edi ne
dyàlumingu, buMukalenge mwà kwanyisha, ndi muswe kwikala
ne masangisha malondangane àsàtù, kàbìdì, bu mutùvwà benze
kukaadi ndambù wa mbingu. Ne pashììshe paanyimà pàà
twêtù…Aci necììkalè diisambòmbò dilòòlò, ne pashììshe mu
dyàlumingu mu dìndà, ne pashììshe mu dyàlumingu dilòòlò.
Dyàlondà edi, nedììkalè dyà matùkù dikumi ne àsàtù ne dikumi
ne ànaayi dyà ngondo ewu.
4 Nènku dîbà adi bàmwè bàà ku bânà bèètù bàà balùme
ne mêmè netùùmuke paanyimà pàà cikondo aci, batàngìle ku

Colorado, mu lwendu lwà bulembi, pashììshe kwalukila. Bu
tabernacle, pììkalàye mujike, bu byôbì mwà kwikala diswa
dyà Mukalenge, ndi muswè kwangata, pàmwǎpa, lumingu
lujimà kumpàlà kwà mêmè kuumuka cyàkàbìdì mu masangisha,
pa Bitampì Mwandamutekète byà Bwàkabuulwibwà. Pabwîpì
menemene ne…Bumutùvwà neBikondoMwandamutekètèByà
Èkèleezìyà,mpindyewuBitampìMwandamutekète bwà kulonda
Cyôcì aci.
5 Nènku pàngǎpa mu mbingu mitwè ku yìbìdì anyì yìsàtù
yìdì yìlonda eyi, bwalu ndi ngeela meeji ne bilondèshìle mùdìbo
balongòlòle, ne bantu bììkalàbo mwà kutèèka ku cyôcì aci, bàdi
mwà, tudi mwà kwibaka tabernacle ne kumupeta mu matùkù
dikùmi, anyì dikùmi ne àtaanu, cintu cyà mùshindù awu. Dîbà
adi netùpete mwaba wà kusòmba apa wà bantu batwè ku bàbìdì
batùdì naabù, anyi kuvudija misangu yìsàtù, pàmwǎpa bantu
bààbûngì bapìte. Nènku ke mùshindù ûmvwà mwindìle too ne
pa dîba adi.
6 Bwalu, mu diisambòmbò ne mu dyàlumingu dishààle, cìvwa
cìkwàcisha bwôwà, nudi bamanyè’s. Bantu bàvwa biimàne kuulu
mwaba ewu pa dîbà ìbìdì jaajaaja mu mapingaja, bwà kuuja
tabernacle, kumpàla mene kwà èkèleezìyà kukàngudiibwayè.
Dìndà dyàkalondà, pa dîbà ìtaanù wa dìndà jaajaaja, mungàngà
mukàjì udi musòmbèle ku mutumba kwànyì, ùfumina lwà
kuulu kwàka, e kwambayè ne: “Kuvwa bantu bapàte patapata
banyùngùlùkìle tabernacle pa dîbà ìtaanù jaajaaja wa dìndà.”
Nànku awu, ne dîbà adi bantu, pàdìbo bàbwelamù, kakwèna
mwaba, ne bàdi bàteketa mu mabòko buumuka baya. Nènku—
nènku dîbà adi bàdì biimàne kuulu abu, buungwìle ne
batwàngàne nkundù mu tujila tukesè amu, bàdi bùmvwa
tukulakàji tubajuuka, ne bikwàbò byônsò. Kàdi ndi mmòna
bakàjì biimàne mwaba awu, munkacì mwà kukòpakana, nudi
bamanyè’s, mùshindù awu, ne cisùlùlù cibapweka pambidi.
Ne mulùme kampànda ujuuka pa nkwasa wendè ne umufìla,
kùdì mukàjì kampànda; e kushààlayè kacya wìmana kuulu too
ne mwàkabangà mikòlo kumusaama, ne mùdì munga muntu
umupèèsha pèndè mwaba. Nudi bamanyè’s, ne mêmè ndi muswè
aci, ne bìdi byènza luse, ne baamaamù biikale ne bânà bakesè
bàsaama ne bikwàbò, abi’s mbibì.
7 Pa nànku, tudi munkacì mwà kuteeta bwà kuumusha
cyôcì aci mpindyewu mu kwibaka tabernacle mutàmbe bunène.
Nènku netwìkalè ne mwaba mulenga wìkalà bânà, misangu
mikwàbò…ne ditwìmakaja, bu mùtù bânà bakesè badila myadi
amu’s; èè, netwìkalè ne mwaba bwàbò bôbò, dîbà adi baamaamù
bàdi mwà kubwelamù, biikale ànu bamòna mùdì disangisha
dyènzeka, ne biikalè balondela ku cisanji mu cibambalu amu. Ne
netwìkalè ne bibambalu byà kàlaasà kàà dyàlumingu ne bintu
byônsò bilongololamumùshindù ùvwàbi bìkèngela. Nènku cyôcì
aci, bu Mukalenge mwà kwanyisha, ne cyènzeke, mu lumingu

lùdì lùlwa elu.
8 Nudi basungule bônsò lukàma pa lukàma bwǎcì, ke
mutùdì kacya twashààle bacìkwàte, nwamònu’s. Èkèleezìyà
mmudìshikàmìne. Cìdì èkèleezìyà wàmba, ki cyôcì. Balubuludi
ànyi ni nganyì yônsò…Balubuludi bàdi ànu, yônsò wa
kudìbo, ùdi ànu ne dîyì dìmwè. Mpaasàtà ùdi ne dîyì ànu
dìmwè. Ng’èkèleezìyà, ki cyôcì aci—mungàlààtà wà èkèleezìyà,
budììkadidi bwà èkèleezìyà. Èkèleezìyà, mu kaabujimà, ùdi
wàkula. Kwàjiki. Ne tudi baswè nànku, bwalu katwèna ne
bèèpiskòòpò anyì malondyangayi anyì bakùlù batàngidi anyì
ne bikwàbò bàdì mwà kutwàmbila eci, cyàcya, anyì cikwàbò
to. Kàdi Nyumà Mwîmpe mu èkèleezìyà, ngudi munkacì
mwà kwakula. Ndi munange kanungu aku, ne mbilenga byà
njààjàmà.
9 Ki mêmè kukonka ne: “Nuvwa bônsò baswè kwindila too
ne patwàpetà mfranga yàbûngì bwà kuumusha tabernacle eku
bwà kwibaka èkèleezìyà munène anyì?” Aci cìvwa mu cisùmbù
cyà balubuludi, ne kacìvwa mwà kukòshiibwa kùdì balubuludi
to. Ke pashììshe kundombabò mêmè, bu mutàngidi wa ku
mutù, bwà kulwa kukonka èkèleezìyà. Ke mêmè kwamba ne:
“Mpindyewu nyěwù tudi ne mfranga bûngì bukùmbàne bwà
kudyundisha bunène bwà èkèleezìyà ne kumushìmìka yônsò
bishììlàngàne, ne bintu byônsò, kutàmba utùvwà nendè.” Mêmè
kwamba ne: “Mpindyewu tudi mwà kwenza aci ànu mpindyewu
mene ewu, anyì kulama mfranga yètù too ne patwàpetà bûngì
bukùmbàne bwà kujikija èkèleezìyà, mupyamùpyà, mwaba
mukwàbò.”
10 Ki twêtù kwela tukàndà pa cyôcì aci mu èkèleezìyà, ke
kusungudiibwabì ànu lupungu lùmwè bwà “kwibaka èkèleezìyà
dyàkàmwè ànu mpindyewu, nènku mbwà kwibaka èkèleezìyà
mutàmbe bunène ànu mpindyewu.” Ki twêtù kushààla ànu ne
cyôci aci.
11 Ki balombodi bàà mùnu mu Jeffersonville emu
kutùdyombolabù, bàmba ne katwêna mwà kucyènza to. Ki
twêtù kwela cidya kupita apu, e kuya ku Indianapolis ne kuleeja
Mbulàmàtadì bwalu abu. Ki pashììshe kutwàndamunabò, ne:
“tùngunukààyi,” tudi ne dyanyisha dyà kumwibaka. Pa nànku
cimenga kacyèna ne dîyì dyà kwelamù mpindyewu to, bwalu
bwashààdi bulààle kùdì Mbùlàmàtadì. Pa nànku dîbà adi tudi
ne dyanyisha, ne mwibaki ùdi ne—dyanyisha mu cyanza cyèndè
patùdì twakulangana apa, nènku ndi ngeela meeji ne bàdi
pabwîpì ne kukùtulamidimu pa dîbà kanà dyônsò.
12 Mààlabà ewu dilòòlò, pììkalà mwibaki mwâmbe ne mmuswe
kukùtula midimu lumingu lùdì lùlonda, dîbà adi nengììmanyikè
ànu masangisha bwà…too ne patwàbwelà mu Bìtampì
Mwandamutekète. Kàdi pììkalà mwibaki kàyì mwà kukùtula
midimu lumingu lwàlondà elu to, dîbà adi dyàlumingu dyàlondà,

diisambòmbò ne dyàlumingu, Nêngììkalè ne disangisha kumpàla
kwà kuumuka.
13 Nènku dîbà adi mvwa ne cyà kuènza dyàlumingu edi,
kàdi kulwa kujandula ne bu mùdì dilòòlò edi ndilòòlò ndyà
mèèsà à Mukalenge, pa nànku ngědì cisààlà ku bwalu ebu
bwà edi dyàlumingu. Bwalu, musùmbà bunène nùnku, kanwèna
mwà kwangata mèèsà à Mukalenge badìlekèlèle to, nènku dîbà
adi twêtù biikalè ne èkèleezìyà mutàmba bunène tudi mwà
kuàngata.
14 Mpindyewu, tudi ne Mfùmù wa ditùnga ulwàlwa. Kùdì…
kaa, nudi bamanyè ncîndì njinga kwamba, ùvwa mufìdììbwe mu
dîkù dyà Hickerson àbìdì mashààle aa. Ne mwanèètù wa bakàjì
udi mwimbi wa pyàno, bu yêyè mwà kulwakù kutùtùminakù
cyônà cikesè ku pyàno, cyà ne “Bwelààyi Naabò,” bu wêwè
mwà kuswà, anyì kaamusambu kakesè kàà mùshindù awu.
Nsongààlùme wa kalolo ewu wa mu dîkù dyà Hickerson, uvwa
mwindilandila mukùngùlù mule awu, nyěwù wàfikì. Mwânà
mukesè mulenga wa dikèma, bwà bushùwà yêyè ùdi cilengà mu
bakwà Hickersons. Ne bàdi bônsò bilengà kutùdì, twêtù tudi
babànangè ne bôbò biine bàdi menemene mwanèètù wa balùme
ne mwanèètù wa bakàjì. Tudi ne kusàkidila bwà kwikala ne
mwânà ewu mukesè muledììbwe mu dîkù dyàbò, cìdì bushùwà
menemene cishintùlùle dîkù àdi. Nènku bôbò mwà kuswà,
taatù ne maamù ne bàdikù mwà kutwàla mwânà mukesè ewu
bwà dilàmbudiibwa. Mpindyewu, Mufùndu ùdi wàmba ne:
“Bààkalwa ne bânà kùdìYe, bânà bakesè, bwà Wàmòna mwà
kubàtentekela byanza ne kubàbènesha.”
15 Mpindyewu, kùdi bantu pa buloba bàdì biitabuuja mu
cìdìbo bàbììkila ne “dibàtiiza dyà bânà batekète.” Kàdi, mbwena
kwamba ne, bàdi bàngata bânà bakesè aba kabàyì nànsha
bàbàtiizamene to, bwalu, bàdi ànu babàmyaminamâyì pambidi.
Mpindyewu, katwèna tusangana aci mwaba nànsha ùmwè mu
Bible to, mwaba ùkaadìbo kacya bamyamine ní nganyi ní nganyi
mâyì, nànsha bakùlumpe, kàdi ne twambe bìshi bwà bânà.
16 Ne pa nànku dibàtiiza nditonda dyà ne mudimu wà munda
wà ngâsà mmumana kwenza. Kàdi bânà bakesè kabèèna ne
dimanya dyà mpèkaatù to. Ki bwà cinyì, pààkafwà Yesù ku
nkùrusè, Yêyè wàkafwà bwà kuumusha mpèkaatù wa bàà pa
buloba. Nènku pàdì mwânà awu ulwa muntu, ne muledììbwe
pa buloba ebu, kênà ne mpèkaatù wendè wa sungasunga to,
ki bwà cinyì kênà ne cyà dinyingaleela to. Kàdi, aci, Mashi à
Yesù Kilistò àdi uumusha mpèkaatù awu. Mu bushùwà bwà
bwalu, mwânà awu mmuledììbwa mu mpèkaatù, mufwìmba
mu bubì, ùlwa pa buloba wàmba mashimi, ne bôbò bàdi
bangènzàmpèkààtù ku cifùkilu, kàdi Mashi à Yesù Kilistò àdi
enza dikezula dyà cyôcì aci. Kàdi pàdì mwânà mutòòke ewu
ufika mu cikondo cyà bujinguludi, ne mumanyè cìdì cîmpe ne
cìdì cibì, dîbà adi ùdi ne cyà kunyingalala bwà bidìye mwenze.



LUSAPÌ BWÀ CIIBI 5

Mpèkaatù wendè mpindyewu ùdi mmpèkaatù ànu wa mùdìye
muledììbwe mu mpèkaatù amu, mmpèkaatù wa muntu yônsò,
mpèkaatù mpindyewu ùdi mpèkaatù uvwa Adàmà ne Evà benze;
ne yêyè awu ùvwa mulekeledììbwe kùdi Nzambì, kù Mashi à
Yesù Kilistò. Mpindyewu mwânà mutòòke kêna ne mpèkaatù
wa kunyingalelayè to too ne pàdìye wenza mpèkaatù, dîbà
adi ùdi ne cyà kunyingalala. Nwamònu ànyì? Nènku pàdìye
ùnyingalala, dîbà adi ke dîbà dyà kubàtijiibwayè, nènku dîbà adi
ùdi ùbàtijiibwamu kutùkinyijiibwamumâyì.
17 Too ne dîbà adi, tudi tulonda kuleeja kwà njila kwà mu
Bible, kwà ne: “Bàkatwàdila Yesù bânà bakesè, bwà Wàmòna
mwà kubàtentekela byanza ne kubàbènesha.” Muledi mulenga
ewu dilòòlò edi ùdi ùtwala mwânà mukesè ewu kùdì mpaasàtà
ne mêmè, bwà dilambudiibwa. Nànku bàdi bùmvwa ne pàdìbo
bàbàtèèka mu byanza byà baleeji bàà mpàla wa Kilistò bàdì
bàbàtèèka mu byanza byà Kilistò. Dîbà adi, ku diitabuuja,
tudi tutwàla mwânà wa mu dibòko ewu kùdì Nzambì, bwà
kusàkidila bwà kumutwàla kaaba aka, ne kulòmba Nzambì bwà
kumubènesha, ke citùdì tubììkila ne “dilàmbula dyàmwânà.”
18 Mpindyewu, nudi bamanyè mûmvwa kwenza bwà bânà
bàànyì sungasunga. Ndi ne mwânà mukesè wa bakàjì
mu Butùmbi dilòòlò edi, ne yêyè wàkalàmbudiibwa kùdì
Mukalenge, ku cyoshelu eku. Ndi nemwânàwa balùmemutekète
ne wa bakàjì basòmbe paanyimà pààpa, dilòòlò edi, bàdì kacya
kabàyì bânjiku kubàtijiibwa nànsha. Umwe, wa bidimu dikùmi
ne ne cìmwè, mvwa ngààkula nendè pa bwalu abu leelù ewu,
n’Sarah, bwà dibàtiiza. Kàdi Joseph yêyè ùdi ànu ne bidimu
mwandamutekète, pa nànku ùcìdi mwânà mutekète bikolè
bwà bwalu abu, too ne…Pììkalàye ùdìjinga, kàbìdì wàmba
ne Nzambì mmumutèèka dijinga adi mu mwoyi, dîbà adi ndi
mwà kumubàtiiza. Kàdi, bwà bânà bà mu mabòko, ndi ànu
mbàlambula kùdìMukalenge cyanàànà, bwalu adi ke dilongesha
dyàdì dyà mu Mifùndu.
19 Mwanèètù Neville, bu wêwè mwà kuseemenakù naanyì
mpindyewu kùdì nsongààlùmè mulenga ewu. Mvwa ncììna…
Awu ke Hollin anyì? Hollin? Èyowà, Hollin, Junior. Stephen
Hollin. Èe, mbîmpe. Kaa, mvwa ngèèla meeji ne ùvwa mulààle.
Ki ngiikàdìlù wa ba-Hickerson nyêyè awu, kwôkò cintu kanà
cyônsò eci munkacì mwà kwenzeka. Mêmè kumumòna ditùkù
adi, mêmè kwamba ne “Mfùmù wa ditunga,” ne bikwàbò.
Nènku, mu bushùwà bwà bwalu, aci cìvwa cikesè menemene
bwèndè yêyè, nwamònu’s, bwà kwakula bwèndè yêyè bu “Mfùmù
wa ditùnga.” Wetwàwù? Èè, ndi mumanyè ne aci cìdi ne cyà
kwikala bubanji bunène kùdì maamù kanà yônsò wa difwànà
dyà Nzambì ewù. Kanwènaayikù nwela meeji nànku anyì? Wa
maalu malenga be. Nènku mpindyewu, Mwanèètù Hickerson
ne Mwanèètù wa bakàjì Hickerson, bu musadidi wa Kilistò,
bu mpaasàtà wenù, ndi ngàngata mwânà ewu, ku diitabuuja,

mmutèka mu mabòkò à Yesù Kilistò, Mwena mu mabòkò Èndè
munùdì nujinga bwà kumutèèka amu.
20 Twìnyikààyi mitù yèètù pàdì mpaasàtà ne mêmè biimàne
mwaba ewu ne byanza byètù pambidi pàà mwânà wa mu dibòkò
ewu apa.
21 Taatù wetù wa mu Dyulu, mu Bible bààkakutwàdila bânà
bakesè, bwàWêwè kubàtentekela byanzaByèbè ne kubàbènesha.
Ne cyà bushùwà, Mukalenge, bàvwa babènèshììbwe. Nènku
mpindyewu bwà kulonda cileejilu Cyèbè, bintu biWàkenza
abi, tudi batèète ne ntèmà yônsò, Mukalenge, mu dibala
Bible ne dilonda cileejilu ànu Mûvwà mwenze. Nènku taatù
ne maamù ewu, Mwanèètù wa balùme ne Mwanèètù wa
bakàjì Hickerson, bayiidi bèètù bananga mu tabernacle emu,
mbôbò aba batùtwàdìle cintu cikesè eci cyà disànka cyÛdì
mutèèke mu bukùbì bwàbò. Ncifùmìne kÛdì, Mukalenge. Udi
mubàpèèshe mwânà ewu. Nènku mpindyewu bàdi bàjinga
kufila mwôyì wèndè mukesè kÛdì, bwà kwikalayè ku mudimu
Wèbè. Ndi ndomba bwà Wêwè kubènesha mwânà ewu,
bwà Wêwè kumupèèsha mwoyi mule. Swâkù bwà ìkalè ne
mwoyi, bu byôbì mwà kwenzeka, bwà kumòna Dilwa dyà
Mukalenge. Ndi ndòmba bwà Wêwè kumubènesha kwônsò
kùdìye ùsanganyiibwa. Swàkù bwà ìkalè mukolèshììbwe mu
nzùbu wa beena Kilistò, bu mudìye muledììbwemù. Swâkù
atungunuke mu nzùbu ewu. Swâkù bwà taatù ne maamù bììkalè
ne mwoyi bwà kumòna mwânà awu mu cyambilu, bu byôbì
mwà kwenzeka, ùyiisha Èvànjeelìyò. Mbafwànyìne kujinga bwà
kumumònà mùshindù awu, Taatù, kupìta pa—pa nkwasa wa
bumfùmù wa Maison Blanche, anyì mwaba kanà mukwàbò
wônsò, bwalu mbasadidi Bèèbè, ne bajinga ne mwoyi wà mwânà
mutòòke ewu kwikalawù dilàmbudiibwa ne dibènesha ku
mudimu wà Nzambì.
22 Mpindyewu ndi ndòmba, Taatù, bwà Wêwè kubènesha
mwânà ewu. Nènku swâkù bwà ngâsà wa Nzambì àmupwekèlè,
ne swâkù bwà ìkalè ne mubidi tumatuma ne disànkà matùku
èndè ônsò ààmwoyi. Kàbìdì anyìshà bwà taatù nemaamùbììkale
ne mwoyi bwà kumumòna ùkola, mmutùdì tulòmba kàbìdì.
Mubènèshaakumutùdì tumubènèshamuDînàDyèbè.
23 Nènku mpindyewu, Stephen Hollin Hickerson mwânà ewu,
ndi nkufìla kùdì Yesù Kilistò, bwà mabènesha atùdì balòmbe
amonà mwà kulwa pambidi pèèbè. Ikàlà ne mubidi tumatuma
ne dikàndà, mwakunyàànyì wa balùme, ne swâkù bwà wêwè
kwikala ne mwoyi bwà kutùmbisha Nzambì. Mu Dînà dyà Yesù
Kilistò mmutùdì tucìlòmba nùnku. Amen.

Nzambì àkubènèshè. Nzambì ànubènèshè bônsò. Mwânà wa
mu dibòkò wa kalolo awu.

Kutwìkalà katùyì mwà kukùlàkaja nànsha,
katwàdyàkukùlakaja nànsha,

Mu Buloba mutwìkalà katùyì mwà kukùlaja
nànsha;

Katwàdyàkukùlaja nànsha,
katwàdyàkukùlakaja nànsha,

Mu Buloba mutwìkalà katùyì mwà kukùlakaja
nànsha.

24 Kabyàkwikala bilenga anyì? Bansongà nebììkalè
bakùlumpè, ne banunu nebììkale bansongà. Mpindyewu,
abi kî mbilenga anyì? Ne katwàdyàkusaama nànsha, anyì
katwàdyàkubungama nànsha, anyì katwàdyàkufwà nànsha.
25 Mpindyewu, masangisha, Mwanèètù Neville mmumanyìshè.
Ndi muswè kumanyisha mpindyewu, kàbìdì, ne masangisha
awu, kanùàpu mwoyi to, ne masangisha adìye mwâmbe awu.
Kàbìdì, Màndamù Ford ùvwa ne ciibidilu cyà kulwa mu
èkèleezìyà emu kùkaadi bidimu awu, ngaakamufikisha kùdì
mwanèndè wa bakàjì, kùkaadi matùkù àbìdì, ne yêyè ùkaadi
ne bidimu makumi mwandamukùlù, ne muye katwilangana ne
Mukalenge makèèlèlà dilòòlò awu pa dîbà mwandamukùlù,
ngèèla meeji. Ne masangisha èndè, mpaasàtà ne mêmè netùenzè
ku nzùbu wa Nzambì wa Coots’ Mu diisâtù, pa dîbà dikumi ne
tusunsamakumi asatu, mu diisâtù dìlwalwà edi. Màndamù Ford,
Màndàmù…Ngèèla meeji ne ngǎpù mwoyi cìvwà wendè…
Levi, Màndàmù Levi Ford. Wetù…Ki—ki mamwěndè wa Lloyd
Ford unùtù numòna mu mukàndà wànyì awu, bwà ne ùvwa ne
cyà kundamina nkooci wa Baa Nsukutu awu, ne nakapeta ànu
cibelu cìmwè cyà mùpanù cìvwà cishààle. Mpindyewu, awu’s—
awu’s kemamwěndèwa nsongààlùme awu. Pa nànku nakabànda
nendè ditùkù adi ne mêmè kusambila nendè, mukùlàkaje nèèbè
awu. Kàdi wàyi katuutakeena neMukalenge Yesù.
26 Mpindyewu, bu Mukalenge mwà kwanyisha, mvwa ne
cintu kampànda kaaba aka cîndì mufwànyìne kumanyisha bwà
masangisha awu, wôwò menzeke bwà lumingu lùdì lùlonda elu,
bu mêmè muàteeke mwaba ewu, anyì pângà apa mvwa mwele
meeji ne mvwa muàtèèke, pa cîmvwà ne cyà kwakulapu bwà
di—di—disangisha dilwalwà, dilwalwà dyà lumingu lùdì lùlonda
elu. Mêmè mwà—ndi ngèèla meeji ne…Mvwa ngèèla meeji ne
mwa muciteeka mu mukàndà ewu, ncyênà mumanyè ní mvwa
muciteekamu anyì to. Èyowà, ncyôcì eci. Bu Mukalenge mwà
kwanyisha, mu diisambòmbò dilòòlò ndi muswè kuyiisha pa
cyena-bwalu cyà “Bwà cinyi muntu umwèpelè ùdi ne bwenzeji
pa nsòmbelu wa mukwàbò.” Kàdi mu dyàlumingu mu dìndà
ndi muswè kuyiisha pa “Dyasa dyà mùsongà ku cipaapu cyà
musàkà.” Nènku mu dyàlumingu dilòòlò ndi muswè kuyiisha pa
Mulombodi Wanyì, cyena-bwalu cyà ne:Mulombodi Wanyì, bwà
dilòòlò dyà dyàlumingu dìlwalwà edi. Mpindyewu Mukalenge
àbèneshèku bintu abi ne ankwàcìsheku, bu mûmvwà mupàtùke,
ne ndi ànu ne mifùndumikesè bwà kubìleeja.
27 Mpindyewu dilòòlò edi, tudi baswè kulwijakaja ne kupeta

ndambù wa bintu. Byôbì biine, ndi ne mukàndà mumfùndìla
mwab’ewu ùdì—ùdì ùfùminaku ku dimata mu kashèètà, mùdì
Billy ùcìfùminaku ku diwàngata kùkaadi katancì, bwà ne bânà
bèètù bàà balùme bàdi mu Michigan, ne ewu ùdi ùfùmina
mu nsangilu wa bambi udi ne bintu byàbûngì. Aci’s ke cìdì
cisopakaja bintu, nudi numòna’s. Bwalu bùdi ne, bàdi bàmbamù
ne kùdi bânà bèètù kuntwaku bàdì bàmba ne mêmè ndi
mubàtùme kuntwaku, ne bàdi munkacì mwà kuyiisha ne balùme
bàvwa ne cyà kubènga bakàjì bààbò ne kukèba munanga
wabò wa nyumà, kàbìdì ne—ne mêmè ncyêna mwà kupangila
nànsha. Ne kakwèna cintu nànsha cìmwè…Kàdi, kah, mbìmwè
byà ku bintu bìdì byènza bwôwà binùdì kacya kanùyi bânji
kumvwa nànsha. Nènku nsangilu wa beena mudimu wà bwambi
mmucìbàkùle, ne mbamfùndìle mukàndà bwà bwalu abu, ne
mêmè ngudi mubàtùme kuntu aku kàdi ncilelè cimvundù
cyàbûngì. Kàdi bamwè bàà ku bôbò bàmba cipròfetà bàmba
ne muntu kampànda ùvwa ne cyà kubenga mukajèndè ewu ne
kusela mukwàbòwàwa. Mpindyewu, èkèleezìyà ewummumanyè
ne twêtù katùtu tutwà macimbu à nànku awu nyama ku
mikòlò to.
28 Tudi twitabuuja Bible. Tudi twitabuuja ne pàdì muntu
wàngata mukàjì, ki mukàjèndè awu, ne ànu lufù ke lùdi mwà
kubàtàpulula. Ànu aci nkayaacì. Twêtù katùtu twitabuuja
bintàkanyì byà mùshindù awu to. Twêtù katùtu twitabuuja
dibanjijangana to, nànsha. Twêtù katwèna twitabuuja bintu
abi to. Kakùyì mpatà to tudi twitabuuja Bible, ne ànu Yêyè
nkààyendè. Pa nànku nemvudijè mukàndà awu, dibèjì dyà wôwò
mukàndà mumfùndila awu, ne kufilakù dyànyì dyandamuna ne
kudìtèèka mu bibèjibeji, nènku cyôcì aci necì—aci necìtabaleele
bwalu abu. Ndi ntèkemena ne necyènze nànku, nànsha bishi,
necìbàpe dyandamuna.
29 Mpindyewu dilòòlò edi, ànu kumpàla mene kwà kukangula
Mifùndu, twǎnjààyì kwakula neMukalenge wetù.
30 Taatù wetù wa mu Dyulu, nyěwù tuseemena pabwîpì
ne Nkwasa Webè wa butùmbi wa ngâsà, mu Dînà dyà
Mukalenge Yesù, Munène awu Wâkatùùluka mu Butùmbi
bwà kutùvungulwila mabanji à mu bibùcilu byà Nzambì.
Mùshindù mwinè utùdì tuKusàkidila bwà Yesù munène ewu
Uvwa dimwèneshiibwa dyà Nzambì, ditùpa twêtù sungasunga,
ne ku Yêyè tudi ne bupikudi ku mpèkaatù yètù. Nènku tudi
mpindyewu buumuke ku lufù bayè ku Mwoyi, bwalu tudi
baMwitàbùùje. Bwalu mbafùnde Bwèndè, bwà ne Wàkamba ne:
“Ewu udi umvwa Mêyì Àànyì ne witabuuja Ewu udi muNtùme,
ùdi ne Mwoyi wà kashidi; ne kààkupìcila ku cilumbulwidi to,
kàdi wàmanyì kuumuka ku lufùmuyè kuMwoyi.”
31 Bèneshàku Mêyì Èbè, dilòòlò edi, Mukalenge. Nènku tudi
mwaba ewu mbwà kwangata mèèsà à Mukalenge ànu mu
cikondo cîpì cyanàànà. Beena Kilistò, beena mwàbò bàà

Bukalenge nebàsangilè ku byoshelu, nènku kwôkò aku ke
kwàngatàbò citùdì tubììkila ne “mèèsà à Mukalenge,” ka—
kapesa kakesè kàà—kàà mushìngà kaùdi Wêwè mutùshììle aku,
bwà kuleeja ne tudi twitabuuja ne Wêwè udi mufwè bwà
mpèkaatù yètù, ne mubììke ku lufù mu ditùkù diisâtù, ne
mwikàle ne mwoyi kashidi ne kashidi, ne munkacì mwà kwenza
cyôcì eci too ne muWàlukila, bilondèshìle Mifùndu mutùdi
batùmìnyììbwe dîyì. Jidìlaaku myoyi yètù ùyuumushe ku meeji
mabì ne ku byônsò bitùdì benze bìvwà bìbengangana ne diswa
Dyèbè dinène. Taatù, tùfwìlèku luse, ne tùpèèshèku ngâsà Webè
dilòòlò edi. Tucìbwilaku Dyâmpà dyà Mwoyi, mu Dîyì, bu
mutùdì tuDìbala ne twakulaPù. Mu Dînà dyà Mukalenge Yesù,
tudi tulòmba nùnku. Amen.
32 Mpindyewu mu Mukàndà wà Bwàkabuulwibwà, kubangila
ànu ku mvensà umwèpelè, ndi njinga kubala mvensà wa 20, anyì
mvensà wa 1 wa nshapìtà wa 20.

Ngààkamòna mwanjèlo ùtùluka mu dyulu, mwikale
ne nsapì yà ciina cile ne mùnyòòlolo munène mu cyanza
cyèndè.

33 Mpindyewu ndi njinga kwakula, byôbì mwà kwenzeka,
mêmèmwà kwangatamù cyena bwalu, anyi kupàtula dyumvwija
mu cyena bwalu eci, bwà tusunsa makùmi àbìdì anyì makùmi
àbìdì ne tùtaanu tùdì tùlonda, ndi njinga kucìnyika ne: Lusapì
Bwà Ciibi. Mpindyewu, ncyêna njinga bwà—bwà kucìvwija
“nsapì ku bûngì to,” bwalu Peetèlò wàkapèbwa “nsapì yà
Bukalenge.” Kàdi ndi muswè kuyìbììkila ne: Lusapì Bwà Ciibi.
Nènku dîbà adi dyàkàmwè paanyimà pàà cyôcì eci, ndi njinga
kufìlakù mêyì makesè à kwela nseka pa mèèsà à Mukalenge,
kumpàla kwà twêtù kuàngata dilòòlò edi.
34 Mpindyewu, lusapì. Ndi mmòna kaaba aka patùdì tubala
apa, ne Mwanjèlo ewu wàkatùùluka mu Dyulu, mwikàle ne
lusapì mu cyanza cyèndè. Ngèèla meeji ne m’Bwàkabuulwibwà
13 anyì 19, tudi tusangana kàbìdì, Mwanjèlo mukwàbò ùlwa ne
lusapì. Nènku lusapì lùdi, kiipàcìla kàà lusapì, nkàà kukàngula
cintu kampànda, cintu kampànda cìdì cikàngììbwe, anyì ncintu
cìvwà ne cyà kwikala cikàngììbwe. Kàdi lusapì ndufìdììbwe bwà
kiipàcila aku.
35 Mpindyewu, kùdi mìshindù kabùkabù yà nsapì, bwalu tudi
ne midimu yàbûngì ne nsapì. Kùdì nsapì yà ku mayeebà. Kùdi
lusapì lwà nzùbu webè mwinè, kùdi lusapì lwà màshinyì èbè.
ne tudi tuyìbììkila ànu ne nsapì, ne yôyì n’nsapì. Ne bàdi mwà
kuyìvudija, misangu yàbûngì. Anyì yà ku nzùbu, bàdi mwà
kuyènza misangu mikwàbò, yitùtù tubììkila ne nyà yìkàngula
bikùvu byônsò. Mu ngaakwìlù mukwàbò, n’lusapì lùdì lwenza
ne twamù, tùdì tunwàngana, tùdì—tùdì tunyunguluja cikùvu
tùcìtuma luseke kampànda ne tùdi mwà kukangula ciibi pàmwè
ne cyônsò, bayìbììkila ne “lusapi lùdì lukangula cikuvu cyônsò.”

N’lusapì lwenza bwà kupetangana ne nsapì yàbûngì, ne yìdimwà
kukangulamùshindù awu, nzùbu yètù too nemàshinyì ètùmene,
bàdi mwà kuyìvudija. Ne dîbà adi kùdi…
36 Lusapì kanà lwônsò elu kalwèna mwà kukangula ciibi
pàdì cyanza kacìyì cilùkwàte nànsha. Bìdì bìkèngela kwìkalè
cintu kampànda cìdì mwà kunyunguluja lusapi alu. Kàdi lusapì
nkààyaalù kalwèna mwà kudìnyunguluja to. Bìdi bìkèngela
kwìkalè cintu kampànda cìdì ne cyà kunyunguluja lusapì.
37 Ncyenze ànu bu cikòlokolo cîndì—cîndì ngààkwilakù eci.
Cikòlokolo aci ncipùwe. Pàdì ànu cintu kampànda kacìyì
cyàkwìlekù, kacyèna mwà kwakwila mu cyôcì ciinè to. Cìdi
ne cyà kwikala ne cintu kampànda cìdì mwà kwakwilakù. Pa
nanku, kî ncikololo to, ndîyì anyi mu—mutooyi (ùdì paanyimà
pààcì) ùdì cikolokolo cisambuluja ku—nkwaka wa lupeepèlè, ku
dicì dyèbè.
38 Mpindyewu, mùshindù awu ngùdìbi mu kuyiisha kwà
Èvànjeelìyò. Kî n’twêtù biine, bu bambi to, twêtù katwèna
Èvànjeelìyò to. Kàdi tudi ànu basambuluji bàdì bàsambuluja
Dîyì dyà mukana mwà Nzambì kupìcila ku mudimu wètù, kùdì
bantu, batèèleji.
39 Cìkèènà-kumòna cìdi mùshindù wùmwèwùmwè awu.
Ncyêna mumanyè cintu nànsha cìmwè cyà kwambila èkèleezìyà
pa dîbà edi pa bìdì bìtàngilà cìkèènà-kumòna to. Kàdi Nyumà
Mwîmpe yêyè muswè kundeeja, dyàmbedi, cìkèènà-kumòna,
dîbà adi ndi nsambulujila cìkèènà-kumòna aci kùdì ewu udicì
ciludikila. Pa nànku kacìvwa cyànyì, mêmè to, cìkèènà-kumòna
kacìvwamêmè to, kîmmêmè to. Nzambì ke uvwamufile cìkèènà-
kumòna, kàdi mêmè mvwa mwenze ànu bu musambuluji, bwà
kupàtulamukenji wà cìkèènà-kumòna kùdi bantu.
40 Mpindyewu, lusapì lùdi cintu cìmwècìmwè aci. Mfwìlaayi
luse. Lusapì lùdi ànu cintu cìdì ne cyà kukwàciiibwa mu cyanza
cìdì cìkàngula ciibi. Nwamònu’s, bìkèngela cììkale cyanza.
Mpindyewu, mu lusapì lungììkalà ne cyà kwakulapù dilòòlò edi,
kùdi cyanza ànu cìmwèpelè cìdì mwà kulama lusapì alu, ne cyôcì
aci n’cyanza cyà diitabuuja. Ke cintu cìmwèpelè cìdì mwà—mwà
kulama lusapì elu. Kàdi byanza bìtu bìlama nsapì mikwàbò,
nènku bìdi bìkèngela cyanza cyà diitabuuja bwà yôyì ayi.
41 Mpindyewu, tudi twangata bu mùdì lusapì lwà dimanya.
Mpindyewu, muntu ùdi ne cyà, pììkalàye muswè kukùngwija
dimanya ku dikwàbò, nwamònu’s, mpindyewu, kùdi lusapì bwà
cyôcì aci. Kùdi mùshindù ùdi muntu ewu ne cyà kukàngula.
Bìkèngela ìkalè…bwà kupeta mikàndà yèndè ne dilonga
dyèndè dyà tùlaasà, kàdi kêna mwà…muntu nànsha umwe
kêna mwà kumulongela to. Mbafwànyìne kumulongesha, kàdi
yêyè ùdi ne cyà kulonga. Ne mùshindù ùmwèpelè ùdìci
mwà kwenjiibwa, yêyè ùdi ne cyà kubàkula lusapì alu,

cintu kampànda munda amu cìdì cìvùngulula anyì cì-…
cimubuulwila dimanya dìdìyemunkacìmwà kukèba adi.
42 Kàdi kùdi bantu bàdì bu bafwànyìne kuteeta kwimba
pyàno, nènku bàdi…anyì mìjikì. Ki mbamanyè mene mùdìbo
bàcyenza to, kàdi bàvwa mwà kuya kuntu aku ne mulongeshi
mufwànyìne kwangata dìleesònà dilonda dìleesòna, kàdi kabàyì
ànu bafwànyìne kudìyiila nànsha. Kabàyì ànu mwà kulama
lusapì alu bwà bwalu busokoka abu to, mùdì cikùmà ne
byonà byà dinwàngana ne byônsò bìbwelakanangana. Bìdi
bìlòmba lusapì.
43 Ne makùmi, kùdi lusapì bwà makùmi, mu mùshindù wà ne
udi ne cyà kuàshikuluja. Nkàdikù mumòne bantu bàvwà mwà
kwangata milongo yìnaayi yà nombà, kàdi kutèèka minu yàbò,
wônsò wà ku minu yàbò ìnaayi pa mulongo wà nombà, kàdi
kwenda kupweka ànu mùshindù awu too ne ku milongo yìtaanu
anyì yìsambòmbò ne kwinshì, kàdi kutèèka dyàndamuna lwà
kwinshi aku. Bàvwa mwà kusangisha milongo yìnaayi musangu
wùmwè, kubangila ní mpenyì pwônsò kubangila ku ùmwè too
ne ku citèèmà. Èè, mêmè ndi ne lutàtu lwà kusangisha mulongo
ùmwè, ambà ànu mêmè ne minu ne twânà twà nkasà bûngì
bukùmbàne byà mêmè kubadika, bwà—bwà kubadika mulongo
ùmwèpelè. Mêmè ncìtukù mwà kupeta alu lusapì nànsha. Kàdi,
nudi numòna’s, bàmwè bàà kùdìbo bàdi ànu ne lusapì alu,
mbamanyè mwà kucyènza.
44 Nènku kùdi lusapì lwà dimanya, bwà muntu udi wenda
ukebangana ne dimanya. Kùdi lusapì lwà maalu à mamanya,
lukèbukebu lwà maalu à mamanya. Mpindyewu, kùdi, alu’s
n’lusapì lunène. Bantu bàdi bàkèba lusapì alu.
45 Bu mùdì kwenji cikondo bàkapeta kapwishipwishi, e
kumanyabò ne kùvwa tupwishipwishi, nènku pashììshe
tupwishipwishi kwenzatù tusùnsukila ne bikwàbò byônsò.
Mpindyewu, mbadìtwe mu lukèbukebu, muntu kampànda ùvwa
wìtabuuja ne bu kapwishipwishi aku mwà kulamakaja bintu
byônsò pàmwè, bu kapwishipwishi aku mwà kunyùngùlujiibwa,
aci cìvwa mwà kwenza ne kàdiku mwà kwangata cìdìku
kalamè aci ne kucìvingutula. Bwalu, bintu byônsò mbilamakaja
kùdì kapwishipwishi, tudi bamanyè aci. Mpindyewu, dikunji
adi ndilamakaja ne tupwishipwishi. Nudi balamakaja kùdì
tupwishpiwishi. Mashìnda, micì, bintu byônsò mbilamakaja ne
tupwishipwishi. Èè, bu kapwishipwishi aku, kàdì kanyùnguluka
lusekè lùmwè aka, bu kwôkòmwà kuzaajiibwa ne kunyùnguluka
luseke lukwàbò, dîbà adi nkafwànyìne kubùtula bintu. Nènku,
mpindyewu, beena maalu à mamanya banène bàdi biitabuuja ne
aci cìdi mwà kwenjiibwa, ne mbenzè mudimu wèbè wà mukùsu
muyè paanyimà, e kusòmbabù dîbà ne dîbà, lumingu ne lumingu,
cidimu ne cidimu, too ne mùvwilàbo kucìcìmuna ndekeelu wa
byônsò.

46 Ùvwa, ngèèla meeji, Thomas Edison, pa bukênkè, mùdìbo
bàmba ne muntu ewu ùvwa ne dimanya dyà ne ùvwa mwà
kwenza bukênke ne nzembu. Yêyè ke mupàtudi wa ampoule
wa bukênke. Ne kàvwa nànsha ùya kalààla butùkù to. Ùvwa
ùkwàta dyâmpa dyela munyiinyi mu cyanza ùdya cyàkudyà
cyèndè, ne ùsòmba mwaba awu wèla meeji ne wènza mudimu.
Mwaba kampànda lwà mu meeji èndè, cintu kampànda cìvwa
cimwambila ne ùvwa mwà kucyènza. Ncinyì aci? N’lusapì lùdì
mwà kukàngula njila.
47 Ki nkwanji kwenza bidimu byàbûngì to, kuvwa mu—
muntu uvwa witabuuja ne ùvwa ne dimanya dyà kufùnda byà
kuseka. Ùvwa wìtabuuja ne ùvwa ne lusapì mu cyanza cyèndè.
Kàdi ùvwa muswè…kuyayè…Ùvwa musòmbèle mu Kansas.
Ke kuyayè kùdì mufùndi munène wà cibèjibeji cinène mu
Kansas City, e kumutwàdilayè yìmwè yà ku mifùndù yèndè. Ki
mufùndi awu kwambayè ne: “Mukalenge, kwêna ànu naacì to.
Wêwè, kabyèna bìkèngela bwà kuteeta to, kwêna—kwêna mwà
kucyènza to.” Kàdi aci kacyàkamusànkisha to. Ùvwa mumanyè
ne ùvwa naacì. E kwalukilaye kwôkò aku cyàkàbìdì, ùteeta
ànu kuteeta, kàdi yêyè (mufùndi wa cibèjibeji awu) ùvwa ànu
ùmudyombola. Ndekeelu wà byônsò, e kuyayè myaba mikwàbò,
e kumudyombolabò, bàmba ne: “Mukalenge, kwêna ànu naacì
to. Kwêna mwà kucyènza to.” Kàdi nànsha nànku yêyè ùvwa
mwitàbùùje ne ùvwa mwà kucyènza. Nènku ki mùdìbi, ùdi ne
cintu kampànda mu cyanza cyèndè! Ndekeelu wa byônsò, e
kupetayè mudimu wà difùnda tuubyena bwalu tukesè, ngèèla
meeji, cibèjibeji anyi cintu kampànda bwà èkèleezìyà, cintu
kampànda cyà kuseka bwà èkèleezìyà. E kufucilayè cilongolwedi
cyà màshinyì cyà bwalu aci citàpile mpùku -anyì nkwose’s bu
mêshì, mwinè amu mmuvwa nkwose yìtàmbakana eku ne eku,
ne byônsò abi mu mabèjì èndè amu, e kufikayè ku dimòna
disunguluka dyà kankwose kampànda. Ke mwaba awu ùdì
bwalu bulonda bwà Mickey Mouse buledììbwe. Mpindyewu
ùkaadi Walt Disney mwena tèntè mu nzùbu tèntè pambèlu.
Bwa cinyi? Ùvwa ne cintu kampànda mu cyanza cyèndè, ne
ùvwa mumanyè ne ùvwa mucikwate my cyanza, ùvwa mumanyè
ne ùvwa mwà kucyènza. Nènku ke mùtù bintu binène byônsò
ebi byenjììbwe. Dîbà dìdì balùme ne bakàjì biikàle ne cintu
kampànda mu cyanza cyàbò, cìdìbo bamanyè ne bàdi mwà
kucyènza.
48 Pààkabùdikà tunèkè mu ditùnga edi. Ànu, mùdìbo
bàtùtumina bônsò dîyì bwà twêtù kuya kangata cisàlu,
bwà kutùjikija. Pààkabùdikà tunèkè…Makèèlèlà mvwa
ngènda ndonda ngàngàbukà kampànda ku cisanji pâmvwà
ngèndesha màshinyì mu njila, ngàngàbukà kampànda wa ku
Louisville. Kwambayè ne: “Kukaadi bidimu ndambù, pàvwà
cipùpu cinène cìkwàte Louisville,” yêyè ne: “bu bantu mwà
kwimanyinamwaba ûmvwàmwimànyìne, ne bamòne byamù byà

dipuuyakeena makumi àtaanu ne mwandamutekète musangu
ùmwèpelè, ne balùme, bakàjì, bansongààlùme ne bansongààkàjì,
bacìbwila panshì kùdì dìsaamà bàdìbììkila ne ‘tunèkè,’ dyà
bwalu kakùyì cintu nànsha cìmwè cìvwà mwà kwenjiibwa bwà
bwalu bwàdì to.” Yêyè ne: “Kacya ncìtukù muswè kumòna cintu
cyà mùshindù awu kàbìdì to.”
49 Kàdi maalu à mamanya àvwa èla meeji ne: “Pììkalàku cintu
cibì nànku awu bu mùdì tunèkè, kùdi ne cyàkwikala menemene
cintu kampànda cyà kucìkàndameena naacì.” E kulwanganabò,
kwimanabò mu mìsèèsù ne bìkumbà, bajìmì bàà midilu abu, e
kutùùlabò bifulu ku mitù, e kulòmbabò byà pa luse, kucyùlabò,
kwenzabò byônsò bìvwà bìkèngela kwenza, bàteeta bwà kupeta
lusapì bwà kukàngula ciibi cyà budììkadidi. Kàdi, ndekeelu wa
byônsò, muntu wa dipòkò kampàndamwenaKilistò dînà dyèndè
Salk e kupetayè cisàlu. Bwà cinyì? Kùvwa bubì bùvwa bùtwa
bùpela, mushipyanganyi ùvwa ùtwa ùpela; kùvwa lusapì mwaba
kampànda, lùvwà mwà kukàngula cyàkàbìdì budììkadidi bwà
muntu, nènku cisàlù cyà Salk cìvwa bwanga bunène. Kaa, cìdì
lusapì mwà kwenza’s! Cisàlu cyàkapàtudiibwa, ne mpindyewu
bàdi munkacì mwà kujikija tunèkè ne cisàlu eci, bwaàlu cyôcì
aci cìvwa “kubènga kupùngila ne kubènga kulekela,” lusapì alu
lùvwa lulàla mwaba kampànda. Kùvwa cintu kampànda cìvwà
cifwànyìne kusàla naacì bantu, ne bàvwa bangàte dipàngadika
dyà kucìpeta.
50 Kàdi kwôkò kwikàle bubèèdì bu bwà tunèkè, byà pa
muminu, mbàlàngà, mubidi luuyà, tetanosè, dyuminyina dyà
mbàngà ne bikwàbò, màsaama aa, àdì maalu à mamanya,
malwishè mafùdìshe, munyà ne butùkù, too ne mùdìbo bapetè
cisàlù cyàwù, bwalu ndìsaama, dyôdì ndishipyanganyi, munyì
mùdìku kutàmba kwikala lusapì lwà lupàndu bwà muntu udi
usanganyiibwamu nzùbuwa bùlokò bwàmpèkaatù? Kùdi lusapì
bwà ciibi aci, bwà kupeesha bantu budìshikaminyi ku cyôcì aci.
51 Lusapì, pa ciibidilu, pàdìlu lùkàngula cikùvu, ne, dîbà dyûdi
upeta lusapì, lùdi ne cyà kwikala bwà bubanji kampànda,
cintu kampànda cyà mushinga mukolè, cyanàànà kùvwa
mufwànyìne nànsha kucìkànga to. Cyôcì kacìyì ne mushinga
bwà kukàngiibwacì to, cìlekèle ànu’s. Kàdi cyôcì ne mushinga
bwà kucìkanga! Pa nànku lusapì pa ciibidilu lùdi—lùdikù mbwà
kufika ku cintu kampànda, anyì mùshindù wà kufika ku cintu
kampànda cyà mushinga mukolè. Lusapì alu, ki mudimu wààlù
ngwôwù awu, mpindyewu, nelùkangule cintu kampànda, cyà
mushinga mukolè.
52 Mpindyewu tudi tubala mu Yone Munsantu, nshapìtà wa
10, Yesù mmwambe ne: “Ndi Ciibi cyà mushìku wa mbèlù wà
mìkòòkò.Mêmè ndi Ciibi,” kî n’kaaciibi kampànda to, “Ciibi aci,
Ciibi cimwèpelè. Mêmè ndi Njila, Njila umwèpelè, Bulelèlà, ne
Mwoyi, ne muntu nànsha umwe kêna ùlwa kùdì Taatù pàdìye
kàyì mupìcìle kûndì Mêmè to. Mêmè ndi Ciibi cyà mushìkù wà

mbèlù wà mìkòòkò ne bônsò bààkalwa kumpàla kwànyì mbeena
lukuna, bîvì ne banyèngi.” Yêyè ùdi Ciibi cyà mushìkù wa mbèlù
wà mìkòòkò. Ùdi Ciibi cyà lupàndu.
53 “Kakwèna dîngà dînà difìdììbwe mwinshì mwà Dyulu
dinùdì ne cyà kusùngidiibwa kùdìdì to, ànu ku Dînà dyà Yesù
Kilistò.” Èkèleezìyà nànsha umwe, dìngumba nànsha dìmwè,
twìtabaayi nànsha umwe, malongesha à cintu nànsha cìmwè
cyônsò; ànu ku Dînà dyà Yesù. Ki—ki Lusapì ndwôlù alu.
Kabyèna bìkèmesha to pàvwà Peetèlò mufwànyìne kukwàta
mudimu ne lùmwè yà ku yôyì mu Ditùkù dyà Mpenta! Bàvwa
baswè kumanyamwàkubwelamuCiibi aci.Wàkakwàtamudimu
ne Lusapì alu. Ne kùdi Lusapì ànu lùmwèpelè, bwalu kùdi
Ciibi ànu cìmwèpelè. “Mêmè ndi Ciibi.” Ne Peetèlò ùvwa ne
Lusapì lwàCì. Ki yêyè ne: “Nyingàlàlaayi, yônsò wa kunùdì,
nùbatiijiibwè mu Dînà dyà Yesù Kilistò bwà dilekelediibwa dyà
mpèkaatù yènù, nènku nenùpete mabanji à Nzambi.” Ke Lusapì
lwà Ciibi alu’s, nènku Yesù ùdi Ciibi.

Kùdi Ciibi ànu cìmwèpelè cyà dyondopa, ne Yesù ngudi
Ciibi aci.
54 Kùdi Ciibi ànu cìmwèpelè cyà ditalala. Èyowà. “Ditalala
Dyànyì ndi nupèèshadì.” Yêyè ùdi Ciibi cìmwèpelè cyà
ditalala dishùwashùwàlè. Udi mufwànyìne kwela meeji ne
udi ne ditalala. Udi mwà kukùngwija mfranga mikùmbàne
bwà kusùmba nzùbu webè, udi mwà kukùngwija mfranga
mikùmbàne bwà kupetela bânà bèèbè bilàmbà, kupeta byàkudyà
bwà kudyà, kàdi udi mufwànyìne kwikala mukùngwije luumù
lukùmbàne bwà kwikala mumanyike munkacì mwà bantu.
Kàdi dîbà dyûdì ùvùùla bìsàbaatà byèbè ku makàsà butùkù
udìlongolola bwà kudyòlola panshì, kùdi Cintu ànu Cìmwèpelè
cìdì mwà kukùpèèsha ditalala. Mbwena kwamba ne, bu wêwè
mumanyè ne ùvwa ùpùnga ne lufù dilòòlò adi, kùdi Ditalala ànu
dìmwèpelè, nènku, mbwena kwamba ne, Yesù ki Ditalala adi.
Yêyè ki Ditalala dyètù.
55 Yêyè ùdi Dyondopiibwa dyètù. “Mêmè ndi Mukalenge
Nzambì webè udi wondopamàsaamà èbè ônsò.”
56 Yêyè ki Ciibi cyà Dyulu. Ne kakwèna ciibi cikwàbò anyi njila
mukwàbò to ànu wa kupìcila ku Yesù Kilistò. Yêyè ùdi Ciibi
cyà Dyulu.
57 Nènku mpindyewu Yesù ùdi Ciibi bwà bintu byônsò ebi,
ne diitabuuja dìdi lusapì bwà kukàngula Ciibi eci. Mpindyewu,
pììkalàbi ne Yesù ùdi Ciibi ku milayì yônsò yà Nzambì
eyi, diitabuuja mu mudimu Wèndè mwowela byanza dìdi
dìkàngula ciibi ne ciibi cyônsò bwà kukafikisha ku bubanji
bùdì busanganyiibwa munda mwà Bukalenge bwà Nzambì.
Nwǎcìmònu anyì? Lusapì lùdi…Diitabuja dìdi lusapì lùdì
lùkangula mulayì wônsò ùdìYe mwenze. Lusapì lwà diitabuuja

lùdi lwènza cyôcì aci, diitabuuja mu mudimu Wèndè mwowela
byanza. Mpa nsapì eyi ke patùdì twakwila.
58 Mpindyewu mu Ebèlù, nshapìtà wa 11, ndi mufùnde
mulongo mujimà wà kadyà-mashìndè mwaba ewu, wà bilòbo
byà diitabuuja ebi. Cìvwa n’lusapì, lwà—lwà Ciibi, lwà
kakàngà mukana mwà ntambwe. Cìvwa n’lusapì, diitabuuja,
lwàkakàngulà nzùbu yà bùlokò. Cìvwa ndiitabuuja, lusapì lwà
diitabuuja, lwàkajìmà cikisu cyà kapyà, kubàfukabo ku ditwà
dyà mwelè wà mvità, kwaluja cyàkàbìdì bafwè ku mwoyi. Cìvwa
ndiitabuuja, lusapì lwà diitabuuja mu Nzambì udi ne mwoyi.
Cyanza aci, muntu mulùme awu, muntu mukàjì awu, udi mwà
kwangata lusapì lwà diitabuuja alu, ùdi mwà kukàngula mulayì
wônsò ùdi Nzambì mwenze. Kàdi wêwè kùyì ne lusapì alu
to, udi ànu munkacì mwà kwelakana, kwàdyàkucìkàngula to.
Neùcìlwanganyishè, bwalu lusapì elu…
59 Lusapì kanà lwônsò lujaalàme elu lùdi ne twamù munda
mwà cikùvu amu, ne lùdi lwàngata mmwènekelu kampànda,
mbungakeenù kampànda wa nsapì bwà kunyùnguluja twôtù
twamù atu. Ànu kaamù kakesè cyanàànà kwôkù kuumuke mu
njila, nekàkòndakajè cintu cyônsò aci.
60 Ki bwà cinyì, ndi ngiitabuuja Èvànjeelìyò mu kaabujimà,
Dîyì dyônsò dyà Nzambì, dìdì dìkàngula bukolè bwà Nzambì,
dìdì dyàluja mabènesha Èndè kùdi cisàmbà. S’ki lusapi lwà
Ciibi, lùdì lùCìkàngula. Kaa, bilòbo binène abi, bapròfetà ne
balùme banène bàà mu Bible abu, bàvwà ne lusapì alu abu’s! Ki
bwà cinyì bàvwa mwà kukanga mukana mwà ntambwe, kujimà
cikisu cyà kapyà, kubàfuka ku ditwà dyà mwelè wà mvità,
kwaluja bafwè ku mwoyi cyàkàbìdì, ne kwenza bishìmà byà
mìshindù yônsò, mbwalu bàvwa balamè nsapì ayi ne bamanyè
ne yìvwa yìkwàta mudimu, bwalu yìvwa n’nsapì milela kùdì
Mifùndu.
61 Mpindyewu, mêmè mwikàle ngèèlakana ne nsapì yà
twìtabààyi, ncyêna mumanyè cyènzàyi to. Bôbò bàmba
ne “èkèleezìyà wanyì ùdi ùlongesha cikampànda,” ncyêna
mumanyè aci to.
62 Kàdi pàdì Bible ùcìlongesha, ne mêmè mukwatè lusapì lwà
diitabuuja mu cyanza, anyì mu mwoyi wànyì, lùdì lwàmba ne:
“aci n’Dîyì dyà Nzambì,” necìjimè cikisu cyà kapyà, neyìkangule
lwondàpu bwà babèèdì, neyìkangulè lupàndu bwà bajìmìne.
Bìkèngela mêmè kulwa ku Ciibi, byônsò bìdi mu Dînà Dyèndè.
“Cyônsò cyûdì wenza mu dîyì anyi mu cyenzedi, enza byônsò
mu Dînà Dyèndè.” Mumanye bîmpe ne lusapì lûdì naalù
ndiitabuuja, bwalu n’lusapì lwenza ne Mifùndu. Mpindyewu,
pììkalàci n’lusapì lwà twìtabààyi kampànda, lusapì lwà cyena
dìngumba, ncyêna mumanyè cyènzàlu to. Kàdi pììkalàyi lusapì
lwà mu Mifùndu, nelùkangulè, bwalu Nzambì ngudi mwâmbe
nànku. Mpindyewu, kaa, kabyèna bìkèmesha to bwà pàvwàbo



16 DÎYÌ DYAKULA

bafwànyìne kwimanyika cikisu cyà kapyà, ne bikwàbò, bàvwa
ne lusapì alu.
63 Ku dishikula dyà mutù dyà kumpàla dyà Nzambì kùdi
umwe wa ku bapròfetà abu, kakùvwa cintu nànsha cìmwè
cìvwà mwà kubììmanyika to. Yêyè kàvwa ne cyà kwenza
bu mùtùYe ungenzela mîngà misangu nànsha, bwà kucìtuuta
kucìtuutulula, pàmwǎpa ne wêwè (ncyêna ntèkemena ne
bìdi nànku to), kàdi utùngunuka ne kungambila ne: “Nda
ukenze cikampànda,” kadi piine apu wêwè wenda utètuka:
“Nànku nda ukenze cikampànda,” ne “Alùkìlà ùkacyenze
cyàkàbìdì, kùvwa mucyenze bîmpe to.” Ànu dishikula dikesè
dyà mutù cyanàànà! Ànu, bàvwa mwà kumvwa ànu Nyumà
ùbàmbila ne: “Ke cyà kwenza ncyôcì aci,” ne cintu nànsha
cìmwè kacyàkubììmanyikaku to. Mwanèètù, bôbò—bôbò—bôbò
bààkakànga mukana mwà nyama yà ntambwe, bààkapànduka
ku ditwà dyà mwelè wa mvità, bààkajìma kapyà, bàkenza
bintu byônsò. Ànu dishikula dikesè dyà mutù dyà Nzambì,
bwalu bàvwa bakwatè lusapì mu cyanza, diitabuuja dinène
adi! Bààkenza bintu bwà Nzambì bwalu cintu nànsha cìmwè
kacìvwàku mwa kubìmanyika to. Kaa, mùshindù mwinè wùdìbi
byà butùmbi’s wè!
64 Ànu bu mwà kalwà nsongààlùme wa citende musangu
kampànda kùdìmwanèètùmununu uvwamuntuwa difwànà dyà
Nzambì, mupròfetà mununu wa Nzambì. Nènku ùvwa ùmvwa
muntu awu ùfìlafila bujaadiki, dîbà dyônsò ùlonda bwà bwîmpe
bwà Nzambì, ne mùshindù ùvwà Nzambì, ne cìvwà Kilistò,
mwikale ànu ùtùngunuka, wènda wàkula. Ndekeelu wa byônsò,
nsongààlùme ewu ùvwa ne cyà kujidiibwa mu mudimu wà
bwambi, ke kulwayè kùdì mununu kampànda wa lungenyi ewu,
ki yêyè kumwambila ne: “Mukalenge, ndi muswè nkwelèku
lukonko.”

Yêyè ne: “Nkonkààku, nsongààlùmèwa yààyà.”
65 Yêyè ne: “Kilistò ùdi ne mushinga wàbûngì menemene kûdì
ànu bumûdì wamba ne Ùdi naawu amu anyì?”
66 Yêyè ne: “Ùdi ne mushinga wàbûngì kûndì kutàmba cîndì
mwà kupatula mukana mwànyì bu mupùùyà bwà kwakula!” Ki
bwalumbwôbù abu’s. Cìvwa ncinyì?Wàkasangana lusapì alu.
67 Nsongààlùme awu kwambayè ne, pa cyôcì aci: “Pawìkala
ujikula bintu ebi, kàbìdì ungambila ne mbilelèlà mûdì
ubìngambila emu, dîbà adi ndi muswè kumanya Yesù
umweumwe awu, mu bulelèlà bùmwèbùmwè ebu.” Cìvwa ncinyì
aci? Wàkamanya ne muntu mununu awu ùvwa mukwàte lusapì,
lùvwàye mwà kukànga ne kukangula naalù.
68 Nudi bamanyè’s, lusapì lùdì lùkanga, lùdi lùkangula, kàbìdì.
Nwamònu anyì? Udi mwà kusuulula anyì kuswìka. Mmwômò.
Lusapì lùmwèlùmwè lùdì lùkànga, lùdi lùkàngula. Lusapì lùdì
lùkàngùla, lùdi mwà kukànga. Nènku aci mmwômò menemene,

nwamònu’s, bwalu lùdi lùkwàta mudimu mìshindù yônsò yìbìdì.
Bìdi byènza luse be pa kumòna mùdì èkèleezìyà mujìmìje
lùmònù lwendè lwà cyôcì aci! Cìvwa cintu cyà dibungama kaayi
pààkadìpàànyishà èkèleezìyà ku twìtabààyì, bu mutùdì benze
leelù ewu, kàdi tubììkilanganampindyewu bwà kudìsanga.
69 Tudi bamòne mwìkala bulondyananyi bunène bwà cyena
Loomò ne bakwàbò abu ne cyà kutuutakeena mpindyewu,
nebàshintulule yìmwè ndongamu. Pàànyi’s mvwa ndyàmbidila
ne kabàvwa bashintuluke; kàdi nebàshintuluke, bìbandè
bìpwekè, bàpèèsha nsaserdòsè yônsò bukolè bwà paapà, ne—
ne kwônsò kùdìye ùsanganyiibwa aku, ne bikwàbò. Byènza luse
be, bwà mùdì èkèleezìyà ùdìfila ku bilèlè biswìka pamutù pàà
Dîyì. Nwamònu anyì? Awu ke mwaba ùdìbo bashììle lusapì,
ànu pôpo apu. Ki bwà cinyì bishìmà binène ne bimanyinu
kabyèna byènzeka munkacì mwà bantu leelù ewu, mùvwàbi
byènzeka kale nànsha, mbajìmìje lusapì! Èyowà, mbamanyè
Ciibi, mbamanyè ne Ciibi cìdikù, kàdi cintu cìdì cìlonda
n’lusapì bwà kukàngula Ciibi. Mabanji àdi paanyimà pàà Ciibi.
Mmakàngilamù, kaàyi mwà kumwèka ne mêsù kùdì mwena
bupidyà. Kàdi mwena kwitabuuja, udi ne diitabuuja ne udi
mwà kwangata lusapì yà diitabuuja awu, ùdi mwà kukàngula
Biibi ebi. Èyowà’s, mukalenge.
70 Musangu kampànda mwab’ewu kùkaadi ndambù wa
bidimu, kùvwa mwanèètù mpandanjila, e kuumvwayè ne ùvwa
ne dibììkila dyà ku Àfrikè. Ùvwa nsongààlùme wa citende;
ne mukàjì ne bânà bàbìdì, balenga kumòna èyo, bânà bàà
bakàjì batekète, bàà bidimu bitwè ku mwandamutekète anyì
mwandamukùlù, ku mwânà. Nènku nsongààlùme ewu kavwakù
mwà kutàpuluka naacì to. Yêyè ùvwa mwa—mwambi, ùvwa ne
èkèleezìyà mwîmpe mu ditunga. Kàdi kàvwa ànu mufwànyìne
kutàpuluka ne dibììkila adi to, ùdi “ne cyà kuya ku Àfrikè.”
Ki kusambilayè, muunyà ne bufùku. Kavwa muswè kuya to.
Kàdi Nzambì e kutùngunuka ne kwakula nendè ne: “Udi ne cyà
kuya!” Nènku ndekeelu wa byônsò kufikayè mu mùshindù wà
ne yêyè, ànu mwangàte dipàngadika, dyà ne, ùdi—ùdi ne cyà
kuya!
71 Pa nànku e kuyayè kùdì kasùmbù kàà mudimu wà
bumpàndànjìlà kàà èkèleezìyà wendè, ki yêyè kwamba ne:
“Nzambì mmumbììkìle bwà kuya mu madimi à bwambi mu
meetu à kule mu—mu Rhodésie.” Ne mwômò mu diitu emu
mmutàpe masaama à maleyaleya, ne mubidi kapyà ne munyà
mukolè awu, bipùpu ne nsudì, kàbìdì mwinè mwitu amu mùdi
masaamà à mìshindù yônsò, ke mùvwàye mwà kashààla…
kushààla matùkù èndè wônsò à mwoyi. E kusùmbìshayè nzùbu
wendè ne byônsò bìvwàye naabì. Pa nànku ke kasùmbù
kàà mudimu wà bumpàndànjìlà kujinga bwà kumuteeta, e
kwambabò ne: “Udi wambilamumpindyewu anyì?”

Yêyè ne: “Ndi mutwìshììbwe.”

72 Kumwambilabò ne: “Mukalenge, udikù mwele meeji mu
mùshindù ewu anyì, ne udi ne bânà bàà bàkàjì bàbìdì batekète
balenga, kàbìdì udi ne mu—mukàjì mutète mulengele, ne
pawìkale ànu…Mbwà cinyi kwênamwà kwanji kuya kuntwaku
ne kwôsha dîsù kumònamùdìbi ne pashììshe kwalukila?”
73 Yêyè ne: “To, Mukalenge mmungambile. Kaa, ncyà bushùwà
menemene!” Yêyè ne: “Mukalenge mmumbiikile. Ne memè
ncyêna—ncyêna muswè kushiya lubànza lwànyì to, ncyêna
muswè kushiya èkèleezìyà wanyì ne beena kwètù to, kàdi
Mukalenge mmumbììkìle mu diitù adi.”
74 Ki yêyè kwamba ne: “Mukalenge, uvwakù mumanyè ne
bânà bèèbè bàà bakàjì batekète abu bàvwa mwà kukakwàcika
dìsaamà dyà mubidi kapyà anyì disaamà dyà mubidi kapyà
wà balùka kanyonga, ne kufwà, kabùyì bwanji kucyà anyi?”
Kumutèèlelayè bantu bashììlàngàne bàvwà bafwìshe bânà
bààbò balela, bânà bakesè, bàvwàbo bayè naabò kuntu aku,
bafwè bwà màsaamà àvwà kaàyì ne cisàlu nànsha cìmwè
awu. Bôbò ne: “Elabi meeji tǔng bwà nsudì, bwà mukàjèèbè
mulenga ewu ne bânà bèèbè bàà bakàjì bàbìdì batekète aba bôbò
bakwàcìke nsudì, ne munya mukolè awu ne bintu byûdì ne cyà
kutwìlangana naabì.” Bôbò ne: “Kwenakù ne bwôwà, bwà njiwu
yà kwangata bânà bèèbè ne mukàjèèbè kuya naabò mu mwaba
wà mùshindù awu anyì?”
75 Ke mpàndànjìlà kwimana kuulu mwaba awu, nsongààlùmè
wa citende, ke binsònji kubangabì kumupwekela pa matàma,
yêyè kukudimuka, kwambaye ne: “Bânà bèètù! Cìkèènà-
kumòna cyànyì cyà dibììkìdiibwa dyà kùdì Nzambì,”
mwàkambaye, “pììkalabi ne Nzambì mmumbììkile bwà kuya
ku Àfrikè, bânà bàànyì ne dîkù dyànyì bàdi bakùbììbwe
bîmpe menemene mu Àfrikè kutàmba mwaba kanà wônsò
ewu pa buloba bujima.” Amen. Cìvwa cinyì aci? Ùvwa ne
lusapì lwà dibììkila dyèndè, ùvwa ne diitabuuja mu cìvwàye
wàmba aci. Kaa, mêmè e kudyàmbidila ne, edi ndîyì dyà
bukìtù kaayipu edi’s wè! Pangààkadyùmvwà dyàmbedi, mwoyi
wànyì e kusàmpukawù. Nwamònu’s ne: “Pììkalàbi ne Nzambì
mmumbììkìle ku Àfrikè, bânà bàànyì munkacì mwà nsudi ne
bipùpu ne bikwàbò byônsò, mbatàmbe kukùbiibwa mwômò
amu kupìta mumwabamukwàbò kanàwônsò panshi pàà buloba
apa.” Yêyè ùvwa ne lusapì. Ke cìdì cìkèngela ncyôcì aci.
76 Paùdì ne lusapì, kakwèna bwôwà to, kakwèna mpatà to,
kakwèna nkonko to. Kwêna ne cyà kukonka muntu kanà yônsò
mukwàbò ewu pa bwalu abu to, udi mumanyè menemene. Udi
naalù mu byanza byèbè, udi mumanyè cyà kwenza. Amen.
Udi mumanyè cìdì cipeta, udi mumanyè ne ciibi necìkànguke.
Udi mutèète byamù ne mumanyè ne bìdi menemene bintu byà
bushùwà, ciibi necìkùpe e kunzuluka pawàbwejaàmu lusapì.
77 Kaa, bu èkèleezìyà wìkalapù ànu ne nsapì’s wè! Bu

èkèleezìyà wìkalapu ne lusapì lwà diitabuuja alu, tuvwa mwà
kukàngula ciibi kanà cyônsò, disaama kanà dyônsò, cipùpu kanà
cyônsò, bwalu kanà bwônsò bùdìku. Cìvwamwà kukangudiibwa
kutùdì bu twêtù mwà kwikala ànu ne lusapì elu. Muntu ewu
ùvwa ne lusapì lwà dibììkila dyèndè.
78 Ntwàlaayikù bwà bujaadiki bwànyì bwà sungasunga. Ndi
mvùluka kùkaadi bidimu bitwè ku dikumi ne bìtaanu, dikumi ne
mwandamutekète mpindyewu, bu nànku awu, pààkangambila
Mukalenge kwinshì kwà musùlù kwàka, pààkapwekàYe mu
Dikunji dyà Kapyà Dyena fòtô unùdì numòna ewu, e kwakulaYè
naanyìWàmba ne: “Udi ne cyà kufikishaMukenji ewu pa buloba
bujimà.”

Kàbìdì ndimvùluka kuGreen’sMill pààkaakulàYe naanyì.
79 Ki mêmè kuya kambila mpaasàtà, ki kungambilayè, wàmba
ne: “Billy, ncinyì cyûvwà mudyè dilòòlò adi? Uvwa mulòtàkane.”
Yêyè kwamba ne: “Alùkìlà ku mudimu wèbè. Udi wenza
mudimu mu Kùmpànyi wa Mbulàmàtadi, udi ne mudimu
mwîmpè, alùkìla ùkatabàlèèle mudimuwèbè—wèbè, mwanàànyì
wa balùme.” Yêyè kwamba ne: “Uvwa mulòtàkàne. Uvwa
mudyèmupìcìshe.” Aci kacyàkalubakajakumwoyiwànyì nànsha
kakesè to!
80 Pangààkatwàdijà masangisha à babèèdì, bààbûngì bàà
kunùdì kaaba aka mbavùlùke Diyiisha dyànyì dyà mu dìndà
adi dyà: Mwàkayà Davìdì kakùngamangana ne Ngoliyàtà,
dingàkayiisha.
81 Ki kungambilabò, kwambaye ne: “Mu ditùkù dyà maalu
à mamanya à cyena leelù aa edi, patùdì ne lukèbùkebu
lwà mìshindù yônsò lwà maalu à baamingàngà, patùdì
ne bangàngàbukà batàmba bwîmpè, pàkaadi èkèleezìyà
mupwè mwoyi ntàntà mule londàpu lwà kwà Nzambì
ne bikwàbò byônsò kùkaadi bidimu byàbûngì, byàbûngì
menemene, mmunyi muwàyà kumpàla kwà kafyondo wa
muntu wa mùshindù awu? Mmunyi muwàpàtuka mumpàla
mwà ba-Méthodistes, ba-Baptistes, ba-Presbytériens, ne
bikwàbò, nènku nànsha beena Mpenta biinè, bàkaadi
bacìpwe mwoyi kùkaadi ntanta mule, ne badìbwinke mu
twìtabààyì yàbò abu? Mmunyì muwàkùngamanganà, kùyì
wa dìngumba anyì cintu kampànda cyà kushìndàmenapù?
Newěnzè cinyi Bill?” Mu mùshindù kampànda, anyi kansanga,
kacyàkandubakajakù nànsha kakesè, bwalu mvwa mukwatè
lusapì mu cyanza cyànyì! Mêmè kwamba…Bôbò ne: “Kakwena
wakwitabuujakù to. Kwakupeta mùshindù wà kucyènza to.
Kakwena wakwitabuujakù to.”
82 Mêmè kwamba ne: “Kî mbwalu to. Kùdi cintu cìmwèpelè
cyà bushùwà; Nzambì mmumbììkìle, ne ndi ne cyà kuya bwalu
Nzambì mmumbììkìle.” Mvwa ne lusapì. Ùvwa mumbìkile,
Ùvwa mundêje, Ùvwa mungambìle, ne ngaakamòna Bwikadi

Bwèndè, pàkantùmàYe ne mudimu wà kwenza, ne lusapì
lùvwakù!
83 Mpaasàtà e kwambayè ne: “Ne dilonga dyà kàlaasa kàà
mwandamutekète aku, wamba pèèbè muwàyà kayiisha ne
kusambila kumpàla kwà bamfùmù ne bakòòkeshi!”

Mêmè ne: “Abi’s bilondèshìle Dîyì Dyèndè!”
84 Mu cikondo bu eci cidimu cyashààdì eci, anyi lumingu
lùmwè anyì yìbìdì kumpàla, dîbà dingààkalwà ku èkèleezìyà ewu
kunwàmbila ne Mukalenge Nzambì ùvwa mumpèèshè cìkèènà-
kumòna, cyà kuya mu lwendu lwà bulembi, ne nya—nyama
kampànda ûmvwà ne cyà kupeta, uvwa ne cyà kwikala ne
nsèngù yà bule bwà byâlà makumi ànaayi ne bìbìdì. Kàdi mu
njila pankààvwà mfùma ku dipeta mwinè nyama ewu (mwaba
ùvwàye ne cyà kwikala mulààle, mùshindù ùvwàye ne cyà
kwikala ùsanganyiibwa), mu njila wa dyalukila mvwa ne cyà
kushipa ours mufììkuluke wa cisengasenga. Ki mêmè e kuya ku
luseke kampànda elu, ki mêmè kwakula ne muntu kampànda, ki
awu kwambayè ne: “Ncyêna mumanyèku nyama kampànda udi
mufwànàngane ne awu to. Kàdi bwà ours mufììkuluke, ncìtukù
mwanji kumumòna kacya.”

Mêmè kwamba ne: “Kàdi ùdi ne cyà kwikala mwaba
kampànda kaaba aka.”
85 Pa nànku kwambaye ne: “Katwèna nànsha tubwela mu
citùpà cyà buloba cyà ours to. Tudi munkacì mwà kubàndà
batàngìle ku mìkòòkò, kuulu kumutù ku ndekeelu kwà diitu.”
Èè, mêmè kuya nendè.
86 Pààkacyàbo, ànu mu mwaba ùmwèùmwè awu, menemene
ànu mwaba ùvwà Mukalenge mwambe awu, ki nyama awu
mulààle. Nènku pangààkayà ne kukwata nyama awu, kàdi
patùvwà munkacì mwà kuumusha cisèba ne nsèngù ne bikwàbò,
abi, yêyè ne: “Ndi muswè nkukonkèku cintu kampànda. Uvwa
mungambìle, kùkaadi matùkù àsàtù dîbà ditǔmùki mu—mu
citùùdilu, bwà ne paanyimà pàà wêwè mumanè kwasa nyama
kampànda ewu, bwà se mu dyalukila uvwa ne ‘cyà kushipa ours
mufììkuluke wa cisengasenga.’”

Mêmè kwamba ne: “Aci’s ng’EMU MMÙDÌ MUKALENGE
WÀMBA!”
87 Yêyè ne: “Mêmè ncyêna ngèèla mpatà to,” yêyè ne, “bwalu
mwanèètù wa balùme ùvwa ùpaluka biseki, ne wêwè kuvwaku
mwanji kumumòna kacya bààkulela to, dîbà dyûvwà mwab’ewu
musangu kampànda, kàdi wàkangambila ne nsongààlùme awu
ùvwa ne cyà kondopiibwa pâmvwà ne cyà kwenza cintu
kampànda. Ne wàkondopiibwa.” Yêyè ne: “Mpindyewu, kàdi,
Mwanèètù Branham, ndi muswè nkukonkèku,” yêyè ne: “Ndi
mwà kumòna kwinshi kwà mukùnà kwônsò eku too ne ku
ndekeelu kwà diitu kwàka, kùdì tubalu twimànyìne aku. Ne
kakwèna cintu kuntu kwàka to. Kakwènakù kajèngù kàà

mashìndè, kakwèna lubwebwe, kakwèna cintu nànsha cìmwè
to.” Cisuku cyà kashà kàà nsèngù yàmpàndà, cyà bule bwà byâlà
bìbìdì, dyàmwàmwà dyà mikàlù yà diitu, mu kìlòmèètà umwe ne
citùpà anyì bisambùke ku mutù kwà ndekeelu wa diitu kwaka.
Yêyè ne: “Ours neìkalè penyì?”
88 Mêmène: “Nzambì ùdi Yèhowàh-yilè. PììkalàYemungambìle
ne nekwìkale ours kuntu kwàka, neìkalèku.”
89 Patùvwà twenda tupweka mukùnà awu, dîbà dyônsò
ditùvwà twenza ntàntà wìpacila kìlòmèètà bu nànku awu,
twenda tutàmba kuseemena, ùvwa wàmba ne: “Mwanèètù
Branham, dîba edi’s bìkèngela bwà ours awu kumwènekayè.”

Mêmè ne: “Kùtàcishimeeji to, yêyè neìkalè kaaba aka.”
90 Kàdi patùkaavwà mu ntàntà wìpacila ku mètres
nkàmà yìnaayi ne makumi ataanu ne mwaba ùvwà tubalu
tùsanganyiibwa, tuvwa ne cyà kwikisha kàbìdì bwà bujitu
bwà nsèngù ne bikwàbò bintu bitùvwà bambùle paanyimà.
E kukènzàkanayè cyàkàbìdì, ke mêmè kutàngila mu mpàla
mwèndè byenze bu uvwa ùntàngila, byenze bu ne mu mwoyi
wèndè ùvwa munkacì mwà kudìkonka. Nwamònu’s, ùvwa
mutèkèmène ne ùvwa mufwànyìne kwikala mwaba awu, kàdi
yêyè kàvwa ne lusapì to.
91 Kàdi mu mùshindù kampànda, ku ngâsà wa Nzambì, Yêyè
kacya kàtukù mwanjì kumpangisha to. PààkangambilàYe ne
nekwìkale wa cisengasenga mufììkuluke kuntu kwàka, mvwa
ne lusapì. Ncyàkacyèlakù mpatà nànsha mikesè, nànsha kakesè.
Mêmè kumutàngila, kwamba ne: “Bud, neyìkalèku.” Nènku ndi
mwenze ànu nkùdimuka anyì, ki ours ewu pwàà [Katùpà kàà
mukàbà wa mêyì munda mutupù—Muf.] mwimàne ànu ku mutù
kwètù ekumu ntàntàmètres nkàmàmwandamukùlù.
92 E kwasayè tulondo kwîsù, kwambaye ne: “Billy,
ngwambilamu, ng’ours munènewa cisengasenga’s!”
93 Nwamònu’s, lusapì, cìkèènà-kumòna, Dîyì dyà Mukalenge,
kakwèna cintu nànsha cìmwè cìdì mwà kuDìshintulula anyì
kuDììmanyika to. Cìdì èkèleezìyà naacì dijinga dilòòlò edi kî
ndilonga dyà tùlaasà to. Cìdì èkèleezìyà naacì dijinga dilòòlò
edi kî ndìngumba to. Cìdì èkèleezìyà naacì dijinga dilòòlò edi ki
ntwìtabààyì to. Cìdì èkèleezìyà naacì dijinga dilòòlò edi n’lusapì
lwà Mifùndù, Ciibi aci. Bwalu, Kilistò ki Ciibi, ne Yêyè ùdi Dîyì.
Diitabuuja mu Dîyì dyà Nzambì udi ne mwoyi dìdi dìkàngula
ciibi cyônsò.

Nzambì, tùpèèshèku lusapì alu. Tùpèèshèku lusapì alu.
94 Ebèlù, nshapìtà wa 12, ùdi wàmba ne: “Bu mùdìbi
ne tudi banyùngulukila kùdì ditutu dinène dyà bantèmù,
tùteekààyi bujitu bwônsò ku luseke, ne bupidyà bìdì bitàmbe
kutùnyungulukila mu mùshindù mupeepèlè menemene.” Ùdi
wàmba ne “mpèkaatù,” mbwena kwamba ne, mpèkaatù ùdi

“bupidyà.” Nwamònu anyì? Kùdi mpèkaatù ànu umwèpelè,
mbupidyà.
95 Kàbìdì mpèkaatù mbwena kwamba ne: “kupangila
kiipàcìlà.” Mbyenze bu paùdì ukùma cingoma, upangila bwà
kwasa cyûdì muludìkìle, mbitàmbe bwîmpè bwà kululamija
cingoma cyèbè, nwamònu’s, bwalu kùdi cintu kampànda
cìdì kacìyì mu cyôcì nànsha. Uvwa mupangìle kiipàcìlà.
Wamònu’s, alùkìlà uteetè cyàkàbìdì. Nwamònu anyì? Mbwena
kwamba ne kukùdimuka, udi mupangìle kiipàcìlà. Pawùdì
muswè kwikala mwena Kilisto, kàdi uya ukashààla wa mu
èkèleezìyà, udi mupangìle kipàcilà. Paùdì muswè kwikala
mwena Kilistò, ne wêwè kwikala mumyaminyìbwe mâyì mu
dînà dyà “Taatù, Mwânà, Nyumà Mwîmpè,” uvwa mupangìle
kiipàcìlà. Mbitàmbishe bwîmpe wêwè kwalukila. Kwàkufika
pa kiipàcìlà to. Newùye kule, mbwà bushùwà menemene.
Kùdi Cintu ànu cìmwèpelè cìdì mwà kukulama mu mulongo
mupwàngàne, ki Mifùndù, Bible, Dîyì. Bwalu, maulu ne
buloba byônsò bìbìdì nebìjìmine, kàdi Dîyì dyà Nzambì
kadyàdyàkujiminaku nànsha.
96 Pa nànku, lamààyi lusapì, diitabuuja mu Dîyì! Ne katùpà
kwônsò kàà diitabuuja kaùdì witabuuja, ne kùyiikù wela
mpatà nànsha mikesè to, udi mwà kukangula ciibi cyônsò cìdì
cimàne pankacì pèèbè ne dibènesha dìdì Nzambì naadì bwèbè
wêwè. Nzambì àtùkwacisheku bwà twêtù kwikala ne nsapì, ki
disambila dyànyì ndyôdì adi. Twinyikaayi mitù yètù mpindyewu
bwà mwâkù wà disambila.
97 Taatù wetù wa mu Dyulu, tudi tuKwela twasàkidila dilòòlò
edi bwalu Wêwè udi mutùpèèshe lusapì bwà kutùkàngwila
lupàndù. Ndi—ndi nKwela twasàkidila bwà cyôcì aci,
Mukalenge, bwà mutùdì basùngìdiibwe, ne bwà lusapì lutùvwà
bakùmbàne bwà kukwàta naalù mudimu mu ntàntà yônsò
ewu. Kàdi Nzambi tupèèsheku diitabuuja, bwà dyônsò dyà ku
Mêyì àdì mafùnda mu Mukàndà Wèbè dìdi tubyamù tukesè, ne
Nsapì eyi yìdì yìbììkidiibwa ne Yesù…Ciibi eci, mûndì njinga
kwamba, cìdì cìbììkidiibwa ne Yesù; ne lusapì, lùdì lùbììkidiiba
ne diitabuuja, lùdi lùlenga Dîyì dyônsò, lùdi lùdìkangula. Lùdi
lùpwekesha kacyamù kakesè aku panshì bwà twàmòna mwà
kubwela mu dibènesha adi. Taatù wa mu Dyulu, tùpèèshèku
nsapì, bwà twamònakù mwà kwikala bakùmbàne bwà kwikala
ne diitabuuja mu milayì yà Nzambì, bwà diitabuuja dyètù
kadìpangidiku to, bwà twâfwànyìna kwikala bakùmbàne bwà
kwikala ku mudimu bwèbè Wêwè ne bwà aba batùdì tukwàta
naabò mudimu pàmwè.
98 Tujìmìjilakumpètaatù yônsò wa bupidyà bwètù, Mukalenge,
ne ùtwambulwisheku bwà kwikala Bèèbè. Tudi tulwa
mpindyewu ku mèèsà à Mukalenge, ne ndi ndòmba, Taatù wa
mu Dyulu, bwàWêwè kutufwìlakù luse ku matomboka ètù ônsò,
bwà twamònakù mwà kwikala bakùmbàne bwà kubwela mu

disànkà dyà bwobùmwè mu nyùngulukilu wa mèèsà à Nzambì.
Tudi tulòmba nùnkumuDînà dyà Yesù. Amen.
99 Mwanèètù wa balùme, mwanèètù wa bakàjì, pawìkala ne
lusapì lwà Bukalenge, lusapì lwà Ciibi, lusapì lwà lupàndu,
Nzambì àkwambùlwishekù bwà kukàngula biibi ne kulekela
Yesù àbwelè. MuLekèle àkupèèshè byûdì utàmba—utàmba
kujinga.
100 Mpindyewu, ànu katancì kakesè cyanàànà kumpàla kwà
twêtù kubanga kubala pa mèèsà à Mukalenge, ndi muswè
kwamba cintu kampànda bwalu cìdi pa mèèsà à Mukalenge.
Nènku patwàfikà ku cyoshelu eci, kùdi mùshindù ànu
wùmwèpelè wa kulwa, mbwena kwamba ne, twêtù bakwàte
lusapì lwà diitabuuja mu byanza byètù, bwà kutùmanyisha
ne mpèkaatù yêtù mmifwìdììbwe luse. Kàdi twêtù katùyì
ne nsapì ayi bwà kukàngula Ciibi aci, bwà ne mpèkaatù
yêtù mmifwìdììbwe luse to, katwèna ne cyà kulwa ku
mèèsà à Mukalenge to. Bwalu, ewu udi udyà ne unwà kàyì
mukùmbànyìne to, ùdi ùdya ne ùnwa dipììla bwèndè yêyèmwinè,
pàdìye kàyì ùjingulula mubidi wà Mukalenge to. Mpindyewu,
aci ncilelèlà.
101 Ngeela meeji ne bônsò bwètù tudi bamanyè ne leelù Nditùkù
dyà mèèsà à Mukalenge bwà Ditùnga dijimà. Leelù nditùkù
dìdì maèkèleezìyà ônsò àngata mèèsà à Mukalenge. Nditùkù dyà
mèèsà à Mukalenge bwà Ditùnga dijimà. Kàdi mvwa ngèèla
meeji ne bìvwa bifwànyìne kwikala bikùmbàne bwà kwakulakù
dîyì dìmwè anyì àbìdì pamèèsà àMukalenge kumpàla kwà twêtù
kuàngata, pàdì mpaasàtà, bu yêyè mwà kuswà, wènda wàkaja
Mifùndu bwà dibala dyà—bulongame bwà mèèsà à Mukalenge.
Mpindyewu, mèèsà à Mukalenge aa…Mpindyewu, nengàngate
ànu tusunsa tutwè ku dikùmi cyanàànà.
102 Mèèsà à Mukalenge atùdì tudilongolola bwà kwangata aa,
àvwa cyena bwalu citàmbe bunène mu dilongesha kanà dyônsò
dyà mu Bible. Aci cìvwa dyàbò…dìmwè dyà ku makokangana
à kumpàla mu èkèleezìyà wa ku cibangidilu. Nènku leelù ewu
beena Mishòònyì, bàà ba-Épiscopaliens ne ba-Méthodistes, ne
bààbûngì bàà ku maèkèleezìyà à Mishòònyì, àvwa mafwànyìne
kwitaba ne disànkà dyônsò dilongesha dyà Kàtòlikè, dyà
Kàtòlikè kàà cyena Loomò, bu bôbò mwà kucìmuna cipumbishi
cikesè cyà mèèsà à Mukalenge eci. Kàdi nebììtabè bwà
bansaserdòsè kusèlabò ne kwikalabò bambi, èkèleezìyà wa
Kàtòlikèmbapetàngànemisangu yàbûngìmu bisangilu byàbò ne
masangisha. Mbapetàngàne pa cyôcì eci. Ne nebàpetanganè pa
masambilamashììlàngàne, ne bikwàbò, èkèleezìyàwaMishòònyì
neàpetanganè pa cyôcì eci. Ne tùtèshisùmù ne bikwàbò byônsò,
kaacyoshilu kakesè apa ne pààpa, ne èkèleezìyà wa Kàtòlikè
mmuswè kucyènza. Kàdi padìbi bìkafika kumèèsà àMukalenge,
ke mwaba ùdìbo badìshìndile ngwôwò awu. Muntu kanà yônsò
ewu ukààdi mubaleku maalu-malonda mmumanyè cyôcì aci.

Kàdi, mu bushùwà bwà bwalu, bilondèshìle wànyì ngeelèlù wa
meeji, bàdi ne cyà kwikala buumùke ku byàbûngì, kumpàla kwà
mêmè—mêmè kucììtaba, nudi numòna’s, bwalu kîm’Bible to.
103 Kàdi ndimuswè bwàwêwè kwambila èkèleezìyàwaKàtòlikè
cintu cìmwèpelè. Nudi bamanyè èkèleezìyà wa Kàtòlikè, ku
cibangidilu, ùvwa èkèleezìyà wa mpenta wa cììpostòlò anyì?
Ncyà bushùwà ki cìvwàye! Cìvwa ntwàdijilu wa nzànzànzà wa
èkèleezìyà. Nudi numònamwaba ùdìbo—mwaba ùdìbo bakafikè,
mbadìbwinkemukuumusha kwàDîyì ne kufunyika kwàbilèlà.
104 Kàdi bu èkèleezìyà wa Mpenta mwà kushààlakù ne mwoyi
munda mwà bidimu bikwàbò lukàmà, mmufwànyìne kwikala
mulalùke kule menemene ne Bible kupìta mùdì èkèleezìyà
wa Kàtòlikè leelù emu, bwà mùshindù ùdìye wènda ùya
mpindyewu ewu.
105 Byàkangata èkèleezìyà wa Kàtòlikè nkàmà, ne nkàma yà
bidimu bwà kuKuumuka, bidimu nkàmà yìsàtù, kuumukila
ku èkèleezìyà wa ku cibangidilu too ne ku bulongolodi bwà
èkèleezìyà wa Kàtòlikè wa cyena Loomò, wàkatwàdijabò awu.
Nènku bàkapeta, mu dibweja dyà bantu banène bàà luumù
ne bintu cyakaa, ki bôbò kukòsa eci ne kubwejabò eci, ne
kupàtulabò eci e kubàndishabò cyàcya, kutònkolabò mpìngù yà
cimpàngaanù, kubàndishampìngù yà bwenaKilistò, ne bikwàbò
byônsò, ne bènda bàdya cibànga pa Cyôcì aci too ne mwàlubù
kufika ku cikaadibò naaci mpindyewu ewu eci, èkèleezìyà wa
Kàtòlikè kàà cyena Loomò.
106 Nènku èkèleezìyà waMishòònyì yà cyenaMpenta kuumukila
ku—bidimu makumi àtaanu byà kacya wìkalakù, ne mwaba
ùdìye mukulùkile muumuke pààkabangilayè, nebìtambè
kwikala bibì menemene kupìta èkèleezìyà wa Kàtòlikè, mu
bidimu lukàmà kumpàla eku kuumukila ku mpindyewu. Aci’s
ncyà bushùwà. Aci’s ndîyì dinène dyà kwamba, kàdi dìmwènaayi
mwaba ùdibo bafùmìne ne cibùlà cyàbò. Bààkabwela buludì mu
bulongolodi, bààkabwela buludì mu kudyà cibàngà pa eci ne
pa cyàcya, ne bikwàbò byônsò. Nènku ki bôbò bàyaayà bàba,
nwamònu’s, bààlukila buludì cyànyimà.
107 Kàdi, mèèsà a Mukalenge, mmabììkìdììbwe ne “didyà dyà
dilòòlò dyà Mukalenge.” Mpindyewu, bantu bààbûngì, mbaswè
kuàngata mu dìndà. Ki mbâmbe mu Bible ne cìvwa cyàkudyà
Cyèndè cyà mu dìndà to. Kàdi mmunyì mùdì bantu aba leelù
ewu, mmunyì mùdìbo mwà kutùngunuka ne kwamba ne: “didyà
dyà dilòòlò dyà Mukalenge,” kàdi kabàyì bàdyènza to. Mbakòsa
didyà dyà dilòòlò, ne badyumushe, ne badìbììkile ne “didyà dyà
mundaamuunya,”macimbu’s wè. Didyà dyà dilòòlò!
108 Mpindyewu, cìvwa misangu yônsò ànu dikòkangana mu
bikondo byà Bible, cìvwa dikòkangana mu matùkù awu. Bantu
bàvwa bùmvwa bibì didyà dyà dilòòlò dyà Mukalenge. Pàvwàbo
bàlwa ku mèèsà, mwàkambila Pôlò beena Kolìntò abu, bàvwa

bàlwa ne bàkwàcikamvinyò kumèèsà àMukalenga. Nwamònu’s,
cìvwa cyumvwa bibì ànu kwônsò aku. Yêyè ne: “Wêwè muswè
kudyà, dyàku kumbèlu.”
109 Ne cintu cikwàbò ncyà ne, cìvwà cyumvwa bibì,
mu dyumvwija dyàcì. Bangènzàmpèkààtù, ne muntu udi
muvwàngàle mu mpèkaatù, ùvwa ùlwa ne wàngata mèèsà
à Mukalenge. Nènku cyôci aci cìvwa cyumvwa bibì. Muntu
wètù ewu musòmbe ne mamwěndè, ne mukàjì wa tatwěndè
ne èkèleezìyà mumwambìle bwalu abu; mwikale ànu wàngata
nkòòmunyò ku mèèsà.
110 Kàbìdì kùvwa matàpuluka munkacì mwàbò, cìkòlà biikale
ànu bàngata mèèsà à Mukalenga. Kwambayè ne: “Ngǔmvù ne
nudi nwenda bu bàà Bisàmbà byà bendè bônsò. Kàbìdì kùdi—
kùdi mapiyakana munkacì mwènù, bu mùdìwu kùdì—ku nzùbu
wa Kefà nangànangà, ne bikwàbò.” Yêyè ne: “Nwênù nudi
nwenda ànu bu bàà Bisàmbà byà bendè bônsò.” Nwamònu’s,
cìvwa cyumvwìbwe bibì.
111 Mèèsà à Mukalenge àtu ànu mumvwìbwè bibì misangu
yônsò. Mpindyewu, ndi mwà kwakulàpu munda mwà mêbà
àbûngì, kàdi tudi ne cyà kupìta ku mèèsà à Mukalenge aa ne ku
dyoweshangana dyà mâyì ku makàsà. Bwa dyoweshangana dyà
mâyì ku makàsà kaayi bakaadi badìlekela bijikila, pa kuumusha
ànu màngumba ndambù. Beena Mpenta bààbûngì mbuumuke
buumukilemù ku cyôcì aci. Nwamònu anyì? Ne cìcìdi ànu mu
Bible ànumùshindùwùvwàbi bifùnda awu.Nwamònu anyì?
112 Mpindyewu, Loomò keena ucìbììkila ne “mmèèsà à
Mukalenge to.” Bàdi bàcìbììkila ne “misà, mmisà munsanto.”
Kabàtu bàngata mèèsà à Mukalenge to, bàtu bàngata misà.
Mmisà, kàdi misà mu bushùwà bwà bwalu misà yìdi yùmusha
dyumwija dilelèlà dyà mèèsà à Mukalenge. Misà mbwena
kwamba ne “kutèkemena.” Bàdi bàngata misà, bàtèkemena
(bwà se mu kwenza cyôcì eci mu misà) Nzambì neàbàjìmiìjile
mpèkaatù yààbò, mu kwangata kwa “mubidi mwena dìnà wà
Kilistò, ùdì nsaserdòsè ùkùdimuna mu Mubidi ne Mashi byà
Kilistò,” bàngata cyôcì aci, bàtèkemena ne Nzambì neùmushè
mpèkaatù yààbòmukwenza kwà cyôcì aci. Kemisà nyôyì ayi.
113 Beena Mishòònyì bàdi bàcìbììkila ne “nkòòmunyò.”
Nkòòmunyò mbwena kwamba ne “disàkidila.” Abu ke beena
Mishòònyì…Beena Kàtòlikè bàdi bàngata misà, mu misà amu
bàdi bàtèkemena ne Nzambì ùdi ubàfwìla luse ku bubì bùvwàbò
bênze. Beena Mishòònyì bàdi bààngata ne kusàkidila bwà
cìkaadi cimana kwenza ne mu bwobùmwè ne Nzambì; bàbwela
Nendè mu bwobùmwè, bwà se cìkaadi cimana kwenza. Beena
Kàtòlikè bàdi bàtèkemena ne cyenjììbwe; beena Mishòònyì
bàdi bàmba ne cìkaadi cimana kwenza. Mwena Kàtòlikè ùdi
ùdìkonka ne mpèkaatù yendè ní mifwìdììbwe luse; mwena
Mishòònyì yêyè ùdi ùjìkula ne mifwìdììbwe luse, wàmba



26 DÎYÌ DYAKULA

ne mmudiikàdìle. Nènku mèèsà à Mukalenga nkubwela mu
bwobùmwè ne Nzambì. Kàdi bintu bitùdì twangata ebi, kî
mmu ditèkèmena ne mpèkaatù yètù mmifwìdììbwe luse to,
kàdi yìdi mifwìdììbwe luse. Bwalu bùdi ne…Eci nditèkèmena;
ne cîngà ndiitabuuja. Ewu ùdi ùtèkemena ne mmubîngè; ne
mukwàbò pèndè mmumanyè ne mmubîngè. Nwamònu anyi?
Mukwàbò ewu, ewu ùdi ùtèkèmena, bwalu kî mmumanyè pàdìye
mwimànyìne to; mukwàbò mmumanyè ne yêyè mmùbîngè,
bwalu yêyè mmumanyè cìdì Nzambì mwâmbe. Ki cyôcì
aci. Ki dishììlàngana ndyôdì adi. Pa nànku, pawìkalà ànu
utèkèmena cyanàànà, wadìmuka; kàdi pawùdì mumanyè, dîbà
adi tùngunuka. Nwamònu’s, dîbà adi udi mu bwobùmwè ne
Nzambì. Mwena Mishòònyì yêyè, ùdi wàmba ne mufwìdììbwe
luse ne mmucimanyè; mwena Kàtòlikè yêyè ùdi ne misà,
ùtèkemena ne neàfwìdiibwè luse. Ncyenze ànu bu eci nùnku:
ewu mmulòmbi wa kàà pa luse, ùtèkemena ne byônsò mbîmpe,
nwamònu’s; mukwàbò yêyè mmulòmbi wa kàà pa luse ùsàkidila
bwà cìkaadi cimana kwenza. Bônsò bwàbò mbalòmbi bàà kàà
pa luse. Kàdi mukwàbò ùdi ùlòmba, mutèkèmene ne neàcìpetè;
mukwàbò mulòmbi wa kàà pa luse ewu yêyè mmumanyè ne
ùkaadi naaci, ne muMusàkìdile mùdìYe mumupèci. Mpindyewu,
ke dishììlangana ndyôdì adi. Ke bwobùmwè mbwôbò abu.
Èyowà’s, mukalenge. Ewu mmutèkèmene ne mmufwìdììbwe
luse; mukwàbò yêyè mmumanyè ne mmufwìdììbwe luse,
mwikàle ùsàkidila bwà cyôci aci.
114 Pa nànku, nkòòmunyò ùdi bwà beena Kilistò bàdì
baledììbwe cyàkàbìdì ku Nyumà wa Nzambì. Ne muledììbwe
cyàkàbìdì kabyêna bìswa kwamba ànu menemene mpindyewu
ne udi ne Nyumà Mwîmpe nànsha. Mpindyewu nwàvùlukaayi.
Mpindyewu, bààbûngì bàdi bàlongesha aci. “Ncyêna mumanyè
muntu udi ucìlongesha mùshindù ewu to,” bu mwàkambà
Mwanèètù mukùlumpè Arganbright dilòòlò adi ku cyambilu
eku, nwamònu’s. Kàdi, dilediibwa dipyadìpyà kî ndibàtiiza
dyà Nyumà Mwîmpè to. Mifùndu kayèna yìcìtwa nyama ku
mikòlò to, ncyêna ngèèla meeji nànku to, nwamònu’s, mu wànyì
mùshindù wà kucìmòna. Nwamònu anyì? Ndi ngiitabuuja ne
nudi baledììbwe cyàkàbìdì…
115 Nènku ki bwà cinyì ndi ngenza mudimu ne dibatiiza dyà
mu Dînà dyà Yesù Kilistò, kadi kabìyì bwà difùkuludiibwa
to. Mpindyewu, wa beena Mpenta, èkèleezìyà Musanga wa
beena Mpenta, ùdi ùbàtiiza mu Dînà dyà Yesù Kilistò bwà
difùkuludiibwa. Mêmè ncyêna ngiitabuuja aci to. Ne bôbò bàdi
mwà kucyènza bu bôbò baswè. Kàdi ndi ngiitabuuja ne Peetèlò
wàkamba ne: “Nyingàlàlaayi,” dyàmbedi. Mâyì kaèna àjìmìja
mpèkaatù to. Èkèleezìyà wa Kilistò ùdi ùcìyiisha mùshindù
awu. Kàdi ndi ngììtabuuja ne kanyinganyinga, ndibungama
dyà difwànà dyà Nzambì; kunyingalala mbwena kwamba
ne “kukùdimuka, kwalukila,” uvwa mupangile kiipacìlà,

“bangùlùlà kàbìdì.” Enza aci dyàmbedi! Kàdi dibàtiiza dyèbè
dyà mu mâyì ndijìkula dyà pambèlu dyà ne cintu kampànda
ncyenzèke munda mwèbè amu, bwà ne udi mwitàbe Kilistò bu
Musùngidi webè.
116 Ndi ncinka ne tudi ànu èkèleezìyà ewu dilòòlò edi, ku dyànyì
dimanya, mêmè ncyênà mwab’ewu misangu bûngì bukùmbàne
bwà kutàmba kumanya ne nganyì utu ulwa menemene ne nganyì
utu kàyì ùlwa to. Mvwa ne didyula dikesè mwab’ewu matùkù
mashààle aa pa dibàtiiza muntu mu ciina cyà mâyì, muntu
mununu. Ki mêmè kuya kùdìye, ùvwa muntu mununu mwîmpè.
Mvwa mupetè dyêsè dyà kulombola dîkù dyèndè dyônsò kùdì
Kilistò, bônsò bwàbò mbeena Kilistò. Muntu mununu ewu ùvwa
muntu mununu wa maalu malenga, nènku mvwa mumuswè, ki
mêmè kuya kùdìye e kumwambila ne: “Papa, bwà cinyì kwêna
ulwamwena Kilistò?” Yêyè ùtu munnange.
117 Yêyè ne: “Mwanèètù Branham, ndi mufwànyìne kulwa
mwenaKilistò pândìmwà kulwamwîmpè bikùmbàne.”
118 Mêmè kwamba ne: “Ndi nkwambìla cyà wêwè kwenza, Papa.
Kènzakanà too ne muwàpetà mwaba ûdì mwà kulwila mwîmpè
bikùmbàne, pashììshe ungambìle ne mpenyì apu, ndi muswè
kuya, pàànyì.” Mêmè ne: “Kilistò kààkalwa bwà kusùngila
muntu mwîmpè to. Wàkalwa bwà kusùngila muntu mubì.”
Paùdì wela meeji ne udi mwîmpè, dîbà adi Yêyè kàvwa mulwè
bwà kukusùngila to. Wàkalwa bwà kusùngila aba bàdìYe Yêyè
mumanyè ne mbabì. Nwamònu anyì? Kilistò wàkafwà bwà
kusùngila bangènzàmpèkààtù. Nwamònu anyì? Ki mêmè ne:
“Papa, kùdi mushoonyi kaaba aka mene.”

Yêyè kwamba ne: “Èè, nyewu ànu nwamfwankà eyi.”
Mêmè ne: “Ncyàkwakula nànsha bwàyì to.”
Yêyè ne: “Ndi muteetè bwà kuyìlekela, Mwanèètù

Branham.”
Mêmè ne: “Èyo, katwàkuyiikilangana bwàmfwankà to.”
Yêyè ne: “Èè, pândì mwà…”

119 Mêmè kwamba ne: “Kwàkudi—kwàkudi kàbìdì bwàyì to,
yìlekele cyanàànà. Ndi muswè nkwelèku lukonko.”

Yêyè ne: “Èyo, lùdi bìshi?”
Mêmè ne: “Udi witabuuja ne kùdi Nzambì anyì?”

120 Yêyè ne: “Cyà bushùwà, ndi ncììtabuuja.” Yêyè ne: “Ndi
ngiitabuuja ne mwànyì mwônsò bu wêwè, ngèèla meeji,
Mwanèètù Branham.”
121 Mêmè ne: “Udi witabuuja ne Nzambì umwèumwè awu
wàkuumuka ku civwaYe ne wàkavwijiibwa mubidi ne
wàkasòmbela munkacì mwètù mu mupersona wà Yesù Kilistò,
bwà kusùngila muntu anyì?”

Yêyè ne: “Èyowà, ndi ngiitabuuja nànku.”

“Ne wàkafwà bwà kusùngila bangènzàmpèkààtù bu mûdì
amu ne bumêmè ewu anyì?” Nwamònu anyì?

“Èyowà, ndi ngiitabuuja nànku.”
122 Mêmè ne: “Mpindyewu, bìdi anu mùshindù ewu. Tudi bônsò
mu nzùbu umwe munènè kaaba aka, ne tudi mu bùlokò,
nènku ncyênà mwà kwimana mu ditumba edi kàdi kwamba
ne ‘eci necìngambùlwìshe bwà mêmè kupàtuka mu bùlokò
emu,’ Ngììmanyina mu dyàdya ditumba ngàmba ne ‘cyàcya
necìngambùlwìshe bwà kupàtuka mu bùlokò mwàmwa,’ tudi
ànu mu lutàtu lùmwè. Ne muntu yônsò uvwa muledììbwe pa
buloba ebu wàkalediibwa mu mpèkaatù, mufwimba mu bubì,
mulwe pa buloba mwikàle wàkula mashimi. Mmuntu mupidyè
diitaba, cyà kumpàla.”
123 Muntu kampànda wàkakonka ditùkù adi, wàmba
ne: “Mwanèètù Branham, bu…nkufwànyìnekù kwikala
dishììlangana pankacì pàà Adàmà ne Evà, ne bânà bààbò balela
leelù ewu anyì, bu ne bàvwa bônsò butakà, bènda bènda mu…
Mibidi yààbò yìvwa—yìvwamifwànyìne kwikalamùmwè anyì?”
124 Mêmè kwamba ne: “To, mukalenge.” Tuvwa twalukila
kumbèlu tufùmina ku dilemba dyà nshìndì, Mwanèètù Fred
ne mêmè, ne musùmbà wa bôbò abu. Mêmè kwamba ne: “To,
kayìvwamifwànyìne kwikala mùmwè to.”
125 Yêyè ne: “Udi uswa kwamba ne Evà kàvwa mufwànyìne
kwikala mukàjì bu bânà bèndè bàà bakàjì to, ne Adàmà kàvwa
mufwànyine kwikalamuntu bu bânà bèndè bàà balùme anyì?”

Mêmè ne: “Mu byàbûngì, kàdi kî mmu byônsò byà
mubidi to.”

Ki kwambàye ne: “Dishììlangana dìvwa mwà kwikala
ku cinyì?”
126 Mêmè kwamba ne: “Kabàvwamwà kwikala nemûfù nànsha.
Bàvwa bafùkììbwe. Mmwômò. Kabàvwa balamakana ku cintu
nànsha cìmwè to.”
127 Pàdì ànu cintu aci cyashììbwe pa cintu cyônsò cìdì
ciledììbwe pa buloba apa, cìdi cileeja ne ncipidyè diitabuuja,
twamb’eku twamb’eku. Ncyà bushùwà. Mêmè ne: “Bushùwà,
kudi dishììlangana. Kabàvwa mwà kwikala ne mûfù nànsha.
Kabàvwa balamakaja kùdì mukàjì nànsha, bwà kulwa
pànwǎpa.” Nwamònu’s, Nzambì ngwâkabàfùka.
128 Mpindyewu, mêmè kwamba ne: “Ndi muswè kwamba cintu
kampànda. Muntu yônsò mu nzùbu wa buloko ewu, udi wa
cijila nganyi? Nganyì uvwa kàyi mulela ku disangila dyà
mulùme ne mukàjì? Nganyì udi mwà kwambulwisha mukwàbò,
nànsha bàmwamba ne nganyì? Twêtù bônsò tudi mu bùlokò
bùmwèbùmwè ebu. Kàdi Nzambì wàkadyènza Yêyè mwinè
cìmwè cyà ku bifùkììbwa Byèndè e kuseesukaYè disangila dyà
mulùme ne mukàjì, kupìcila ku Mashi àà cijila àkafùkàYe Yêyè

Mwinè, ne ku Mashi awu Yêyè kutùpikula.” Mêmè ne: “Udi
witabuuja aci anyi, Papa?”

Yêyè ne: “Ndi ngiitabuuja nànku.”
129 Mêmè kwamba ne: “Kilistò wàkafwà bwà muntu mubì
bu wêwè. Mpindyewu, kùdi mùshindù ànu wùmwèpelè wa
kwenza. Kakwèna cintu nànsha cìmwè cyûdì wêwèmwà kwenza
to. Wàkakupèshacì. Kwêna mwà kucìkùmbànyina to. Kwêna
ne cyûdì mwà kwenza bwà wêwè kucìpeta nànsha. Yêyè
mmukupèèshacì ànu cyanàànà. Udiku mwà kwitaba cìdìYe
mwênze bwêbèwêwè, bwà kukwepula ku iferno anyì?”
130 Kwambayè ne: “Nengěnzè nànku.” Yêyè ne: “Kàdi bu mêmè
mwà kutàpulukaku ne mfwankà eyi.”
131 Mêmè kwamba ne: “Mfwankà neyìdyumukile nkààyaayì.
Wêwè enza ànu…ncyênà nkulòmbà to. Mêmè ncyêna mwena
ne ànu mikenji to. Ndi ngììtabuuja ngâsà. ‘Ne bônsò bàdì Taatù
muMpèèshe nebàlwe kûNdì.’” Mêmè ne: “Wêwè mwitàbùùje aci
ne mwoyi wèbè wônsò!”

Yêyè ne: “Nemwoyi wànyì wônsò, ndi ncììtabuuja.”
132 “Dîbà adi neùcǐtàbè pa bishìmikidi abi, bwà ne kwêna
mucìkùmbànyìne to, kàdi Yêyè ke Udi mukùmbànyìne anyì?
Kudìtangidi wêwè mwinè nànsha; mutàngìle Yêyè, bwalu kwêna
mwà kwenza cintu nànsha cìmwè mu wêwè mwinè to. Tàngilà
kùdì Ewu wâkenza cintu kampànda bwêbè wêwè; Udi wamba
bìshi Bwèndè?”

“Kaa,”mwàkambàye, “Yêyè’s mmukùmbànyìne.”
Mêmène: “Ki cyôcì aci, dîbà adi itàbà cìdìYe ùkupèèsha aci.”
Yêyè ne: “Ndi ngììtaba.”

133 Ne ngàkamubàtiiza mu Dînà dyà Yesù Kilistò. Dyà ùpàtuka
mwab’ewu anyì ùmba ùteemeshamucì wàmfwankà.
134 Mbingu mikesè mishààle eyi mvwa kwèndè kumbèlu. Mêmè
kumòna cìkèènà-kumòna dilòòlò kampànda, cyà mucì mubìshi
mutapa mutonkwela panshì, mukùvùmika. Mêmè kumòna
mabaya mapoopelaku ne misonso. Ànu ku dibaya dyà ndekeelu
aku kùvwa dibaya dyà pabwàdì. Kàdi mwinshi mwà dyôdì
dibaya adi, lwà kwinshi ku ndekeelu aku, kùvwà kushìkìle
mùshindù ewu, mucì ùvwa mucìbùkìle ànu mwinè mwaba
awu. Ke Dîyì kwambadì ne: “S’ùvwa mwà kwikala wêwè,”
anyì, “Ùvwa mufwànyìne kwikala wêwè.” Kàdi Papa Cox
wàkakùluka, muzajìke mongo wèndè mwab’ewu. Nènku ewu
mu dìndà dyàkalonda e kumutwàdilabò mfwankà yèndè ayi
pàvwàye mu bulàlu, nyòòta yìkaavwa mimane kumushiya.
Mbingu mishààle paanyimà! Katukù mwânji kulabula nànsha
umwe, kênà nànsha muswè nànsha umwe anyì cîngà cintu
to. Nwamònu anyì? Nènku ngààkamumòna kùkaadi katancì,
pàvwà byanza byèndè bikùnzùbìle byônsò, kùkaadi ndambù
wa mbingu, ne mfwankà, kàdi mpindyewu kênà mwà kwitaba

nànsha bwà mfwankà kwikalayè pabwîpì nendè to. Tèèkaayi
bintu byà kumpàla kumpàla! Kuteeci bwà kwikala mwîmpè
to; udi mubì, ànu kwinè kwônsò aku, ne kwêna ne cyûdì mwà
kwenza nànsha. Kùdi mulongo wa ditàpulula, ne bantu bônsò
bàdi ku luseke lwàlwa.
135 Mpindyewu, pâmvwà muledììbwe pa buloba ebu, cìvwa
pankacì pàà nsòmbelu wa cijila wa dibàkà, pankacì pàà taatù
wanyì ne maamù; mu difù dyèndè mùvwa diyi, mu mifùngù yà
taatù wanyì mùvwa kabùlù kàà mashi. Mwoyi wànyì mmwenza
kùdì kabùlù kàà mashi aku (ki n’ku diyi dyà maamù wanyì to),
kùdi kabùlù kàà mashi kàà taatù wanyì. Kàdi dîbà dyàkayà
kabùlù kàà mashi aku mu mwaba wàkù musungùlùke bwà
kutuutakeena ne diyi adi, pàkatuutakeenaku naadì, bufùki
bwàkapeta dîyì ditùma kùdì Nzambì bwà kumpàbu mubidi.
Nènku ke mêmè kulediibwa mu cisà cyà bantu, Nakapèbwa
mpùngà bwà—bwà kushààla muntu wa meeji bu mùdì bukwà
bantu emu, mu mùshindù wà ne mvwa mwà kwendesha
màshinyì, anyì kwenza bintu mùtù bukwà bantu bwènzà,
kwenda, kuyiikila, kwendesha màshinyì, ne bikwàbò byônsò.
ngààkapèèbwa cyôcì aci bwalu ndi muledììbwe mu dîkù dyà
bantu, nemupèèbwe bukolè bwàmeeji bwà kwikalamuntu.
136 Mpindyewu, pângààkalediibwà mu dîkù dyà Nzambì, mêmè
kulwa ku Mashi, Mashi kumpèèshawù Mwoyi. Ne pashììshe
paanyimà pàà mêmè mumanè kulwa ne mwoyi mu Kilistò, Yêyè
kumbàtiiza ne Nyumà Mwîmpè ne bukolè, bwà kwikala mwânà
wa Nzambì. Mpindyewu, ànu bu mûndì mwà kwenda, kuyiikila
bu muntu, kwendesha kàshinyì kàànyì bu muntu, mpindyewu
pândì mpeta Nyumà Mwîmpè, ndi mpeta bukolè bwà kwipata
nààbù baadémons, bwà kwakula ne myakulu mipyamìpyà,
kuyiisha Èvànjeelìyò, kwondopa babèèdì. Ndi mubàtìjììbwe! Ki
mmuledììbwe to; kàdi mubàtìjììbwe!

Bàvwa badìsangìshe mu cibambalu cyà kuulu,
Bônsò bàsambila mu Dînà Dyèndè,
Bààkabàtiijiibwa ne Nyumà Mwîmpè,
Ki bukolè bwà mudimu kulwabù.

137 Amen. Udi witabuuja bwà Mwoyi wà Cyendèlèèlè, ne
muledììbwe cyàkàbìdì ku diitabuuja dyèbè. Yesù wàkamba,
mu Yone Munsantu 5.24 ne: “Ewu udi umvwa Mêyì Àànyì
ne wìtabuuja Ewu udi muNtùme, ùdi ne mwoyi wà kashidi,”
kî n’Nyumà Mwîmpè to, kàdi mwikàle ànu ne mwoyi wà
kashidi. Ùdi muledììbwe mu dîkù dyà Nzambì. Ne pashììshe
mubàtìjììbwe mu Nyumà Mwîmpè, ne bukolè bwà meeji à
diitabuuja, bwà kwitabuuja Èvànjelìyò bwà kuMutèèka mu
mudimu ne kuMufikisha ku dyenza maalu mîmpè. Amen. Dîbà
adi ùdi wènza maalu bu mwânà wa Nzambì. Dîbà adi ùdi mwà
kwipata baadémons. Yesù wàkamba ne: “Bimanyinu ebi nebìfilè
aba!” Nwamònu anyì? “Mu Dînà Dyànyì nebììpatè baadémons,
nebààkule myakulu mipyamìpyà, nebàkwatè nyoka ne byanza,

nebànwe bintu bìdì bìshebeyangana.” Nwamònu’s, yêyè ùdi
ùpeta bukolè kuNyumàMwîmpè, bwà kwenza bintu ebi.
138 Mpindyewu, pààkayàYe, Wàkamba ne: “Mbîmpè bwà Mêmè
kuya. Bwalu, Mêmè ncìyi muyè to, Nyumà Mwîmpè kààkulwa
to.” Nwamònu anyì? Dîbà adi pàlwàYe, Neàtandishè bàà pa
buloba bwà mpèkaatù, ne kulongesha bwakàne, ne kunuleeja
bintu bìcìlwalwà (abi mbìkèènà-kumòna). “Yêyè neàngatè bintu
bîNdì munùlongèshe, ne kunùsokolwelabì.” Mêyì mene adiYe
mulwè…Muntu nànsha umwe kêna mwà kuumvwa Dîyì
pambèlù pàà dibàtiiza dyà Nyumà Mwîmpè to. Ne pàdì muntu
wàmba ne ùdi ne dibàtiiza dyà Nyumà Mwîmpè, ne ùkokangana
ne bulelèlà bwà Dîyì, kùdi cintu cìdì kacìyì cyènda bîmpe
nànsha.
139 Pôlò ùvwa mudyudi wa Dipungila Dipyadìpyà. Kadìvwa,
Dipungila Dipyadìpyà kadìvwa difùnda to. Pôlò ùvwa mudyudi
wa bwena Kilistò, Shawùlà. Kàdi pàpetèlèye Nyumà Mwîmpe,
wàkapweka bidimu bìsàtù mu Asie e kulongayè Mifùndù,
bwalu ùvwa mulongeshììbwe kùdì Gàmaalìyèlè, mulongeshi
munène. Pashììshe pàkalukilàye, ne bidimu dikumi ne bìnaayi
paanyimà, wàkabàndà ku Yèlusàlèmà bwà kutwìlàngana ne
Peetèlò, ne kusangana ne bàvwa Dîyì ne ku Dîyì Èvànjeelìyò
umwèumwè awu. Nzambì umwèumwè uvwa mwenzèje Peetèlò
bwà kuyiisha mu ditùkù dyà Mpenta awu ne kubàmbila
bwà kunyingalalabò ne kubàtiijiibwabò mu Dînà dyà Yesù
Kilistò awu, Nyumà Mwîmpe ùmwèùmwè awu wàkacìbuulwila
Pôlò, ne yêyè wàkabàmbila mu Byenzedi 19 paanyimà pàà
bamanè kubàtiijiibwa musangu kampànda kùdì Yone, yêyè ne:
“Bìkèngela nùbatiijiibwè cyàkàbìdì, mu Dînà dyà Yesù Kilistò.”
Nwamònu anyì?
140 Nwamònu’s, Nyumà Mwîmpè ùdi ùshààla ànu buludì ne
Mifùndù. Diitabuuja dyèndè mu Aci ki dìdì dikàngula bwalu-
busokoka bwônsò. Amen. Bible mmwambè, mu Yone wa
Kumpàla 5.7 ne: “Kùdi bàsàtù bàdì bàfìla bujaadiki, mu
Dyulu: Taatù, Dîyì (dìvwà Kilistò), ne Nyumà Mwîmpè. Bàsàtù
aba bàdi Umwe.” “Ne kùdi bàsàtù bàdì bàfìla bujaadiki pa
buloba: mâyì, Mashi, Nyumà. Bàsàtù aba kabèèna umwe to,
kàdi bàdi bùmvwangana mu umwe.” Mpindyewu, kwêna mwà
kwikala ne Taatù kùyi ne Mwânà to, kwêna mwa kwikala ne
Mwânà kùyi ne Nyumà Mwîmpè to; Bàdi Umwe. Kàdi udi
mwà kwikala mubingìshììbwe kùyì mujidììbwe to, ne udi mwà
kwikala mujidììbwe kùyì ne Nyumà Mwîmpè to. Dijidiibwa nku
Mashi, ku Mashi ke kùdì Mwoyi ùlwila. Nwamònu anyì? Ne
Nyumà Mwîmpè ki bukolè bwà Nzambì, nwamònu’s, bukolè
bwàkapèèshiibwa èkèleezìyà.
141 “Nenùpetè” (cinyì?) “bukolè,” Byenzedi 1.8, “paanyimà pàà
Nyumà Mwîmpè mulwà pambidi pèènù. Nenùpetè bukolè!” (Kî
ne “nenùlediibwè cyàkàbìdì to.”) “Nenùpetè bukolè paanyimà
pàà Nyumà Mwîmpè mumanè kulwa pambidi pèènù. Dîbà adi

nwênù nudi bantèmù Bàànyì mu Yèlusàlèmà, mu Yudààyà, ne
mu Sàmaalèyà, too ne ku bitùpà byà ndekeelu byà buloba.”
Nwamònu anyì? Nudi nupeta bukolè paanyimà pàà nwênù
bamane kupeta Nyumà Mwîmpè. Kàdi dyàmbedi nudi ne
cyà kupeta Nyumà Mwîmpè, ne aci ki bukolè bwà Nzambì,
nwamònu’s, bwà kumwènesha ne kuleeja patòòke. Nudi—
nudi…bu munùvwà bantu, balonge bwà kwakula ne kwenda
ne kwenza bintu mùtù muntu wènza; panùdì babàtììjììbwe ne
Nyumà Mwîmpè, nudi bapèèbwè bukolè bwà kwenza maalu bu
bânà bàà balùme ne bàà bakàjì bààNzambì. Kabyèna bìkèmesha
to mùdì bantu bènza maalu ne bènza mùshindù wùdìbo bènza
leelù ewu, kacya kabàtukù banjì kuujiibwa tèntè ne Nyumà
Mwîmpè to. Bu bôbò mwà kwikala buujììbwe, nùnku’s bàvwa
mwà kwenza bishììlàngàne. Bàdi bàmbamùdìbo buujììbwe, kàdi
Yesù wàkamba ne: “Ku mamuma ààbò nkunwàbàmanyinà.” Pa
nànku mmunyì munùdì mwà kucyènza, nudi numòna’s, byônsò
bìdi ànu bicyòmpàkaja. Nwamònu anyì? Kàdi alùkìlaayi ku
byenzedi!
142 Mpindyewu, wêwè mwikàle wenda mululame ne udyàmba
ne udi mwena Kilistò, tudi tukubììkila dilòòlò edi ku mèèsà à
Mukalenge. Leelù ewu, kakùyì mpatà nànsha mikesè to, mèèsà
à Mukalenge mmangàcììbwe mu ditùnga dijimà, àmwè à ku
wôwò mu mùshindù kampànda ne makwàbò mu mukwàbò
mùshindù. Kàdi ndi ngèèla meeji ne mùshindù mwîmpe wà
kucyènza nkulonda Mifùndù, ànu mwàkacyěnzàbo mu Mifùndù
amu.Ngèèlameeji ne aci ncifwànyìne kwikala cikùmbàne.
143 Mwanèètù Neville, udi ne Bible webè anyì? Mwanèètù
Neville neàbalè mpindyewuMifùndù.

[Mwanèètù Neville ùdi wàmba ne: “Mu nshapìtà wa 11 wa
KolìntòwaKumpàla, kubangila kumvensàwa 23:”—Muf.]

[Bwalu ndi mupete kùdì Mukalenge cîndì pàànyì
munùtwàdile ne: Mukalenge Yesù mu bufùkù
bùmwèbùmwè bwàkamutungilàbo abu wàkangata
dyâmpà:]

[Nènku pàkasàkidilàye, wàkadìcìbula, e kwambayè
ne, Angàtaayi, nùdye; eci mmubidi wànyì, udi
mucibùdììbwe bwà bwalu bwènù: nwikale nwenza
nùnku bwà kumvùluka.]

[Paanyimà mu mùshindù ùmwèùmwè awu kàbìdì
wàkangata lupànzà, pàkamanàbo kudyà, wàmba ne:
Lupànzà elu ncipungidi cipyacìpyà mu mashi àànyì:
enzààyi nùnku, misangu yônsò yinùdì nulùnwa, bwà
kumvùluka.]

[Bwalu misangu yônsò yinwàdyà dyâmpà edi,
ne yinwànwà lupànzà elu, nudi nuleeja lufù lwà
Mukalenge too ne pààlwàye.]

[Ke bwà cinyì ewu yônsò wâdya dyâmpà edi,
ne wânwa lupànzà lwa Mukalenge elu, kàyì
mubìkùmbànyìne to, neìkalè mupììle kùdì mubidi ne
mashi byà Mukalenge.]
[Kàdi muntu adìkenkète yêyè mwinè, ne pa nànku

àshììshe kudyà dyâmpà adi, ne kunwà lupànzà alu.]
[Bwalu ewu udi udyà ne unwà kàyì mukùmbànyìne to,

ùdi ùdya ne ùnwa dipììla dyèndè yêyè mwinè, pàdìye
kàyì ùjingulula mubidi wà Mukalenge to.]
[Bwà bwalu ebu bààbûngì mbatekète ne biikale

basaamasaama munkacì mwènù, ne bààbûngì mbalààle
tulù mu lufù.]
[Bwalu bu twêtù mwà kudilumbulwisha twêtù biinè,

katùvwa mwà kwikala ne cyà kulumbulwishiibwa to.]
[Kàdi patùdì tulumbulwishiibwa, tudi tunyookiibwa

kùdì Mukalenge, bwà katùlù kupììshiibwa pàmwè ne
bàà pa buloba nànsha.]
[“Mukalenge àbèneshè kubala kwàDîyì Dyèndè.”]

144 Bìtu misangu yônsò ànu cintu cyà cijila, cintu cinsantu cyà
mùshindù awu, ngèèla meeji ne bìvwa bìkèngela bwà twêtù
kwinyika mitù yètù mpindyewu mu disambila dyà cinyànyà.
Nwânsambidilaayikù, nênnùsambìdìlè. Tusambidilanganààyì
muntu ne mukwèndè, bwà Nzambì wàtùfwìlakù luse
twêtù bifùkììbwà bìdì kabìyì bikùmànyìne bàdì bàmba
kwabanyangana mushìngà ewu munène bwà kuvùluka lufù
lwà Mukalenge.
145 [Mwanèètù Branham ùdi wìkisha bwà disambila dyà
cinyànyà. Katùpà kàà mukàbà wà mêyì munda mutupù—Muf.]
Disambila dyà ditonda edi ditùdì tuKulàmbula, Taatù wetù, pa
cyoshelu Cyèbè cyà ngôlò, ne Mulàmbù wètù, Mukalenge Yesù.
Tudi tulòmba nùnkumuDînà Dyèndè. Amen.
146 Mpindyewu ndi ngììtabuuja ne bakùlù nebàngatè kaaba
kààbò, ne bôbò nebììkalè…bàà èkèleezìyà, ne nebàtwale bantu
pììkalàbo bènda bàlwa, ku mulongo ku mulongo, bwà mèèsà à
Mukalenge. Ntumisangu yônsòmvùlukamusambu ewu:

Mwânà wa mùkòòkò Munanga udi upùnga ne
lufù, Mashi Èbè à mushinga mukolè awu

Kaàdyàkujimija bukolè bwàwò nànsha,
Too ne pììkalà Èkèleezìyà mujimà wa Nzambì
mupikùdììbwe ne cyà

Kusùngidiibwa, kàyikù mwà kwenza kàbìdì
mpèkaatù to.

Twinyikaayi mitù yètù.
147 Taatù wa ngâsà ne wa Cijila, Yèhowàh, wa Bukolè bwônsò
munène awu, tùmakù mabènèsha Èbè pa cisàmbà Cyèbè

patùdì bindìle apa. Tufwilaku luse ku mpèkaatù yètù. Nènku
mpindyewu tudi tukulàmbula mushìngà ewu, mvinyò ewu,
tumuma twà mvinyò tùvwà tukolesha etu, ne byanza byà bambi
mbitùvînge pàmwè. Ne ntwênjììbwe mvinyò bwà kabingila
katùdì tuKutwàdilaye mpindyewu aka, bwà wàmòna mwà
kutùleeja Mashi à Mukalenge wetù Yesù Kilistò. Ndi nKulòmba,
Taatù, bwà kujidilamvinyò bwà kiipacila aku. Tufwìleku luse ku
mpèkaatù yètù yônsò. Swâkù bwà muntu yônsò wângata mvinyò
ewu mu mubidi wèndè, àpete bukolè bwà mubidi, dikàndà,
ne lupàndù lwà kûdì Wêwè. Enzàku nànku, Mukalenge. Tudi
tulòmba nùnkumuDînà dyà Yesù. Amen.
148 Bible mwâmbe ne pàkacìbùlàYe dyâmpa ne kudìbènèsha,
Wàkamba ne: “Angàtaayi nùdye, eci m’Mubidi Wànyì ùdì
mucìbula bwà bwalu bwènù. Ikàlaayi nwenza nùnku bwà
kuMvùluka.” Nènku patùdì twangata tupese twà dyâmpa etu,
dyà kosher, dìdì dyenza kadìyì dyela lwevènyì, ndyenza kùdì
beena Kilistò, ndyenza bwalu dìdi—dìdi dileeja Mubidi wà
Kilistò. Tudi tuumvwa ne—ne cìvwa mmu ditùkù dyà bayiidi
bàà Kilistò, anyì ditùkù dyà èkèleezìyà, bààkangatà tutùpà
ètu ne kulongolola didyà dyà dilòòlò ku didyà dyà dilòòlò dyà
ndekeelu, ku didyà dyà Kilistò dyà ndekeelu dyà dilòòlò. Kàdi
munda mwà Bible, bayiidi ke bàvwà bààbanyina bantu bintu
ebi. Nènku leelù ewu, bayiidi bèètù bàà cyena-leelù aba, bânà
bèètù bàà mu èkèleezìyà aba kaaba aka, bayiidi bàà Bwalu
ebu, bàdi bààbanyina bantu aba. Nènku nebàngatè tutùpà etu
e kutùpèèsha bantu.
149 Nènku mpindyewu panùdì nupeta dyâmpà edi, vùlukààyi
ne, dìdi dìleeja Mwânà wa mùkòòkò. Kùkaadi bidimu byàbûngì,
pààkwoshiibwà mwânà wa mùkòòkò wà Izàlèèlè pa kapyà,
ne pààkadììbwàwu ne bisoosà byà bululu, bantu bàvwa ne
dikàndà; bìsàbaata byàbò kabyàkasùnsuka nànsha, bilàmbà
byàbò kabyàkasùnsuka nànsha, mu bule bwà lwendu lwônsò
amu too ne mùfikìlàbo mu buloba bwàbò bulaya. Nzambì
àtùlamèku ne mubidi tumatuma, ne disànkà, biikale tumusadila
too ne patwàfikàmuBuloba Bulaya bùdìYemutùpe.

Tusambilààyi.
150 Taatù wa mu Dyulu wa Ngâsà, pândì ngààkula dilòòlò
edi bwà Mubidi wà Cijila, mujidila wà Mukalenge wetù,
mwena munda mùvwà musòmbèle kaabujimà kàà Bunzambì,
pândi ngeela meeji bwà Mubidi awu mwelà minyèngù ne—
ne mucìbùdììbwe, ne Mashi apàtuka, nyimà Wendè ne mbadi
Yèndè bìvwà bìkenka, bwà mfibù yìvwàbo bamwelè paanyimà
Pèndè pajimà, pândì ngèèla meeji bwà dyâmpà dyêlè minyèngù,
dituucììbwe ne dìdì dileeja cyôcì aci, cìdi cìtùvwila mu myoyi
yètù, tudi tutèèka myoyi yètù panshì, Mukalenge, pa cyoshelu
Cyèbè dilòòlò edi. Tùfwìlèku luse, Éyì Nzambì. Nènku swâkù
bwà dyâmpà dicìbulula edi, pàdìdi dyènda dibwelamukanamwà
bantu aba, Basadidi Bèèbè, ne swâku bàfikeku ku dijingulula

ne ùvwa m’Mubidi Wèbè wà mushinga mukolè ùvwà muzajììbwe
ne mutàpììbwe mpùtà, ne ku mibùndàbùndà twâkwondopiibwa.
Enzàku nànku, Mukalenge. Jidìlà dyâmpà dyà kosher edi bwà
kiipacila kààdì kasungùlùke aku. Tudi tulòmba mu Dînà dyà
Yesù. Amen.

Indìlaayi katancì.
151 Ki mmèèsà à Mukalenge à nkààyetù nànsha. Mwena
kwitabuuja mwena Kilistò yônsò mmwakìdììbwe ku mèèsà à
Mukalenge bwà kubwela neetù mu bwobùmwè…?… 

Dîyì dya bwena-cintu

Makenji ônsò tudi badilaminyine. Mukanda ewu udi mwa 
kutuuciibwa pa mabeji ne cyamu cya kwebe kumbelu bwa 
mudimu webe wêwè anyi bwa kupeeshangana, kabiyi bya 
mfranga to, bu cintu cya kutangalaja naaci Evanjeeliyo wa 
Yesu Kilisto. Mukanda ewu kawenaku mwa kusumbishiibwa, 
kuvudijiibwa bya bipitepite, kwediibwa mu cibànzà cya 
lùntàndalà, kulamiibwa mu cikàlwîlà, kukudimunyiibwa mu 
myakulu mikwabo, anyi kulombesha naawu mpetu kakuyi 
mukanda wa cishimbi-dîyì wa dikwanyishila mukufundila 
kudi Voice Of God Recordings® nansha.

Bwa kumanya maalu makwabo anyi kupeta bîngà bintu bitudi 
naabi, anyisha webeje:

